
КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къызэритамкIэ

ФокIадэм и 28-м, Адыгэ фащэм и махуэм ирихьэ-
лIэу, Шэджэм щIыналъэм хыхьэ Лашынкъей къуа-
жэм щрагъэкIуэкIынущ «…И хоть по мне черкеска 
сшита, всему Кавказу подошла» еплIанэ дунейпсо 
фестивалыр. Ар къызэрагъэпэщащ Дунейпсо Арт- 
комитетым Кавказым щиIэ къудамэм, Дунейпсо 
Адыгэ Хасэм, Лашынкъей къуажэ администрацэм 
и лэ жьа кIуэхэм, Къэбэрдей-Балъкъэрым и къэра-
лыгъуэм и махуэр илъэси 100 зэрырикъум и 
щIыхькIэ.

 
ДЭТХЭНЭ лъэпкъми и адыгэ фащэр тхыдэ гъуэгуа-

нэ кIыхьым къыпхыкIащ, я хьэл-щэныр, дахагъэр 
къы хэщу. Лъэпкъ фащэм адыгэ щэнхабзэр егъэбей, 
къыддекIуэкI хабзэ дахэхэр нэгъуэщIхэм къаре-
гъэцIыху, щIэблэр дахагъэм хуеущий. Лъэпкъ фэилъ-
хьэгъуэм и махуэм иращIэкIыну зэхуэсхэм дащогугъ 
адыгэ щэнхабзэм нэхъри зегъэужьыным, мамыры-
гъэм, лъэпкъхэм я зэхуаку дэлъ пщIэр гъэбыдэным 
хэлъ хьэныгъэ яхуэхъуну. Зэхыхьэр ягъэдэхэнущ Кав-
казым и уэрэджыIакIуэ, къэфакIуэ цIэрыIуэхэм. 

Гупыж зыщI псори фестивалым фыкъыдогъэблагъэ! 

КъБР-м и УнафэщIым зыкъыхуагъэзащ хэхауэ къэрал 
сымаджэщхэм къыщеIэзэным хуэныкъуэ, уз хьэлъэ 
зэфыкI сабий зэрыс унагъуэхэм. Языныкъуэ лъэIухэр хэ-
хъуэшхуэ зимыIэ унагъуэхэм я псэукIэр егъэфIэкIуэным 
епхат. ЦIыхухэм яIущIа нэужь, КIуэкIуэ Казбек зыкъы хуэ-
зыгъэзахэм я лъэIухэр гъэзэщIа хъун папщIэ, къулы къу-
щIапIэ щхьэхуэхэм унафэ яхуищIащ. 

КъБР-м и Iэтащхьэ КIуэкIуэ Казбек Къбэрдей-Балъ-
къэрым ирашу дзэм ираджахэм щIыналъэм щхьэхуэу 
зэрызащIигъэкъуэну мылъкум и мардэхэр игъэуващ. 
Iуэхум епха унафэм Iэ щIидзакIэщ. 

АПХУЭДЭУ, Дзэм ираджэнымкIэ КъБР-м и комиссариа-
тым и унафэкIэ къулыкъу езыхьэкIынухэм а пIалъэм къри-
убыдэу мазэ къэс сом мин 25-рэ иратынущ. УIэгъэ (конту-
зие, фэбжь, нэгъуэщIхэр) хъумэ, абы и хьэлъагъым елъы-
тауэ, зэ етыгъуэу сом мини 100-м щегъэжьауэ мин 300-м 
нэс иратынущ. ЗыгуэркIэ дзэм ираджар хэкIуадэмэ, уна-
гъуэм сом 1 мелуан иратынущ.

Хэхауэ дзэм ираджэ сэлэтхэм къэралым къыбгъэдэкIыу 
къратыпхъэхэри яIэрыхьэнущ. 

Щхьэхуэу щIыналъэм къыбгъэдэкI шэсыпIэхэр КъБР-м 
ШынагъуэншагъэмкIэ и советым и зэIущIэм УФ-м и Пре-
зидентым «Урысей Федерацэм хэхауэ дзэм щраджэнум 
теухуауэ» къыдигъэкIа хабзэм ипкъ иткIэ къыщащта 
унафэщ. 

БлэкIа зыгъэпсэхугъуэ махуэхэм 
КъБР-м и Iэтащхьэ КIуэкIуэ Казбек 
лэжьыгъэ IуэхукIэ къызэхикIу-
хьащ муниципалитет зыбжанэ. Ар 
Бахъсэн къалэ округым, Тэрч, Про-
хладнэ, Бахъсэн районхэм щыIащ. 
Республикэм и Iэтащхьэр жыла-
гъуэ  щхьэхуэхэм щыпсэухэм яхуэ-
защ икIи мобилизацэм хэхуа дзэ 
къулыкъущIэхэм социальнэ дэIэ-
пыкъуныгъэ етыным и лъэныкъуэ-
кIэ зэфIагъэкIыну я мурадхэм теу-
хуауэ цIыхухэр зыщIэупщIахэм жэ-
уапхэр яритащ. Апхуэдэу абы фIы-
щIэ яхуищIащ ди цIыхухэр 
зэ щIэгъэуIуауэ зэрыщытым, къэ-
ралым къылъыкъуэкIа гугъуехь-
хэр къазэрыгурыIуэм папщIэ. Къэ-
бэрдей-Балъкъэрым и Iэтащхьэм 
район администрацэхэм я уна-
фэщIхэм я пщэ ирилъхьащ дзэм 
яшахэм я унагъуэхэм зэпымыууэ я 
нэIэ трагъэтыну.

КIУЭКIУЭ Казбек къызэхикIухьащ 
мы гъэм лъэпкъ проектхэм хагъэхьа, 
апхуэдэу федеральнэ, щIыналъэ 
программэхэм хэт ухуэныгъэхэр икIи 
абыхэм лэжьыгъэхэр зэрыщекIуэ-
кIыр къипщытащ.

Дызэрыт илъэсым гъуэгухэр 
щIыным, ахэр зэгъэпэщыжыным и 
лъэныкъуэкIэ Тэрч районым куэд 
щызэфIагъэкIащ. Къапщтэмэ, Тэрч 
къалэм Лениным и цIэкIэ щыIэ уэ-
рам нэхъыщхьэр, апхуэдэу Лермон-
товым, Мамхэгъым я цIэхэр зезыхьэ 
уэрамхэм ящыщу километри 3.5-рэ 
зыхуей хуагъэзащ. Зэгъэпэщыжын 
яухащ Инаркъуей къуажэм 317-нэ 
дивизэм и цIэр зезыхьэ и уэрамыр, 
Интернациональнэ къуажэм ще-
гъэжьауэ Прохладнэ - Елъхъуэт ав-
томобиль гъуэгум хыхьэ гъуэгущIэр. 
«ФIагъ лъагэ зиIэ автомобиль гъуэгу 
шынагъуэншэхэр» лъэпкъ проектым 
ипкъ иткIэ зэрагъэпэщыжащ Крас-
ноармейскэ - Джулат щIыналъэ 
гъуэ гум щыщу зы километр. Иджып-
с ту капитальнэу зэрагъэпэщыж 
Курп Ипщэ, Инарыкъуей къуажэхэм 
дэкI, километри 4-м щIигъу зи кIы-
хьагъ автомобиль гъуэгур. А гъуэ-
гурщ зытетыр къуажитIми я социаль-
нэ Iуэху щIапIэхэр: щэнхабзэ унэхэр, 
еджапIэхэр, медицинэм и IуэхущIа-
пIэхэр.

Иджы япэ дыдэу къызыхуэтыншэу 
зэрагъэпэщыжащ Тэрч къалэм дэт, 
1968 гъэм ящIауэ щыта щэнхабзэ 
унэр. А IуэхущIапIэм и инженер ком-
муникацэхэр, бжэ-щхьэгъубжэр, унэ 
лъэгухэр зэрахъуэкIащ, сценэр 
иджырей IэмэпсымэхэмкIэ къызэ-
ра гъэ пэщащ, пэшхэр екIуу зэра-              
хьащ.

КIуэкIуэ Казбек еплъащ Арыкъ 
къуа жэм дэт еджапIэ егъэджэны-
гъэм и школ IэнатIэр къэгъэщIэ-
рэщIэжынымкIэ программэм ипкъ 
иткIэ зэрызэрагъэпэщыжам. Апхуэ-
дэу зыхуей хуагъэзащ Совет Со-
юзым и ЛIыхъужь Къанкъуэщ Ахь-
мэдхъан и цIэр зэрихьэу Дей къуа-
жэм дэт курыт школри. Къы зы- 
 хуэ тыншэу зэгъэпэщыжын яух Крас-
ноармейскэ, Ново-Хьэмидей къуа-
жэхэм я еджапIэхэри. Тэрч къалэм и 
лицей №1-мрэ Мэлбахъуэ Тимборэ и 
цIэр зезыхьэ курыт школ №3-мрэ, 
ап хуэдэу Хэку зауэшхуэм лIыхъужьу 
хэта Къардэн Сэхьид и цIэр зэрихьэу 
Терекскэ къуажэм дэт школ №1-м 
иджыри 2023 гъэм нэсыху елэжьы-
нущ. А щIыкIэм тету, 2022, 2023 гъэ-
хэм къриубыдэу районым псори зэ-
хэту курыт еджапIэу 7 къыщагъэ-
щIэрэщIэжынущ.

«Иджырей школ» федеральнэ 
проектым ипкъ иткIэ «Хэхъуэм и къе-
жьапIэ» егъэджэкIэхэр къыщы зэ-
рагъэпэщащ Хьэмидей, Инары-
къуей, Курп Ипщэ къуажэхэм, Тэрч 
къалэм я школхэм. Псори зэхэту 
Тэрч районым и курыт еджапIэхэм 
естественнэ-щIэныгъэ, техническэ 
унэ тIыныгъэ зиIэ апхуэдэ центру 16 що-
лажьэ. Къэгъэлъэгъуапхъэщ ра йо -

ным и школ псоми я спорт залхэри 
зыхуей зэрыхуагъэзар.

«Демографие» лъэпкъ проек-
тым ипкъ иткIэ иужьрей илъэ-
сищым  къриубыдэу зи школ кIуэ-
гъуэ мыхъуа сабийуэ псори зэхэту 
320-рэ зэ кIуэлIэн IуэхущIапIэхэр 
щащIащ Пла новскэ, Хьэмидей, Но-
вэ Балъкъэр къуажэхэм, Тэрч къа-
лэм.

2020 гъэ лъандэрэ Тэрч районым 
лэжьыгъэшхуэ щокIуэкI унэ кхъа-
хэхэм щIэсхэр гъэIэпхъуэным хуэ-
гъэзауэ. Зыхуэфащэ федеральнэ 
про ектым ипкъ иткIэ я псэупIэхэр 
ирагъэфIэкIуащ цIыху 87-м. А зэ-
маным къриубыдэу Дей къуажэм 
у ниплI дащIыхьащ, Тэрч къалэм 
фэтэр 35-рэ зыхэт унэщIэ къыщы-
зэIуахащ.

Бахъсэн къалэ округым щыщыIам 
республикэм и Iэтащхьэр еплъащ 
сабий 1224-рэ зэкIуэлIэну курыт 
еджа пIэщIэр зэраухуэм. Ар къатищу 
зэтетынущ, псори зэхэту метр зэбгъу-
зэнатIэ мини 26-м щIигъу къикIыу. 
ШколыщIэм и пэш нэхъыщхьэм зэуэ 
цIыху 560-рэ щызэхуэсыфынущ, ап-
хуэдэу къэфакIуэ гупхэм папщIэ 
пэшхэр, музыкальнэ Iэмэпсымэхэр, 
щахъумэну, зыхуеину адрей къуэ-
дзапIэхэр иIэнущ. Спортым дихьэх-
хэм пэшышхуитI хухахынущ, апхуэ-
дэу лъэщапIэ зэмылIэужьыгъуэхэр, 

дэрбзэр Iуэхухэм, пщэфIэным 
щыхуа гъа сэ пэш щхьэхуэхэр, зэуэ 
сабий 400-м щIигъу щетIысэхын 
шхапIэ хэтынущ.

Егъэджэныгъэм и IэнатIэр къэ-
гъэщIэрэщIэжынымкIэ программэм 
ипкъ иткIэ капитальнэу зэрагъэ-
пэщыж курыт еджапIэхэу №3-мрэ 
№4-мрэ. Езы унэхэр зэгъэпэ щы-
жыным къыдэкIуэу абыхэм щIэт 
унэлъащIэр, Iэмэпсымэхэр зэра-
хъуэкIынщ. Мы школитIри блэкIа 
лIэщIыгъуэм и 60 гъэхэм ящIауэ щы-
тащи, зэIусэн хуей куэд щыIэщ. Ауэ 
яубзыхуа лэжьыгъэ псори дызэрыт 
илъэсым къриубыдэу зэфIагъэкIыну 
я мурадщ. ДызыхуэкIуэ илъэсым 
ухуакIуэхэр курыт школхэу №5-мрэ 
№7-мрэ щылэжьэнущ. «Дэтхэнэ зы 
сабийми и ехъулIэныгъэ» федера-
льнэ проектым ипкъ иткIэ мы гъэм 
Бахъсэн и школитIым я спорт залхэр 
зэрагъэпэщыжащ, апхуэдэ лэжьы-
гъэхэр иджыпсту нэгъуэщI школи-
тIым щокIуэкI, школу тхум я спорт 
залхэр 2019 - 2021 гъэхэм къри-
убыдэу зыхуей хуагъэзащ. Бахъсэн и 
школу щым «Зыужьыныгъэм и 
 къежьапIэ» центру естественнэ-щIэ-
ныгъэ, технологие унэтIыныгъэ зи-
Iэхэр къы щызэIуахащ икIи псори 
зэхэту Бахъ сэн и школхэм апхуэдэ 
центру 20 щыIэщ.

КъБР-м и Iэтащхьэ КIуэкIуэ Казбек 

щIипщытыкIащ Дыгулыбгъуей къуа-
жэм дэт поликлиникэ №2-р къэ-
гъэщIэрэщIэжыным зэрелэжьыр. 
Ар хеубыдэ «Узыншагъэр хъумэныр» 
лъэпкъ проектым ипкъ иткIэ узын-
шагъэр хъумэнымкIэ пэублэ Iэна-
тIэр къэгъэщIэрэщIэжыным. 1986 
гъэм къызэIуахауэ щыта мы полик-
линикэр япэкIэ зэи зэрагъэпэщыжа-
къым. Иджы унэм пэш зыбжанэ къы-
гуащIыхьащ икIи ахэр хухахащ са-
бийхэм папщIэ къудамэм. Абы и 
щIыхьэпIэм къедзауэ къыщызэра-
гъэпэщынущ сабийхэм я нэгу зыщ-
рагъэужьыну джэгупIэхэр. Поликли-
никэр къэгъэщIэрэщIэжыным хе-
убыдэ ар иджырей медицинэ Iэ-
мэпсымэхэмкIэ къызэгъэпэщынри. 
Иджыпсту ухуакIуэхэм пэш кIуэцIхэр 
зэрахьэ, пщIантIэр зэIузэпэщ ящI 
икIи лэжьыгъэ псори дызэрыт илъэ-
сым къриубыдэу яухыну я мурадщ.

Иужьрей илъэсищым къриубыдэу 
Бахъсэн къалэм и пщIантIэхэм, 
цIыхубэ зэхуэсыпIэу щыт щIыналъэ-
хэм ящыщу 30 хуэдиз зэIузэпэщ 
ящIащ, паркыщIэри къалэдэсхэм я 
зыгъэпсэхупIэ нэс хъуащ.

Республикэм и Iэтащхьэм щыгъуа-
зэ зищIащ Ислъэмей дэт къуажэ ам-
булаторэм и Iуэху зыIутым. Меди-
цинэ IуэхущIапIэм и лэжьакIуэхэмрэ 
къуажэдэсхэмрэ щепсалъэм абы-
хэм къыхагъэщащ сабий садым зе-

гъэубгъун, щэнхабзэ унэр зэгъэ-
пэщыжын, жылагъуэр ирафын псы-
кIэ нэсу къызэгъэпэщыным гулъытэ 
хэха хуэщIын зэрыхуейр.

Къулъкъужын Ищхъэрэ къуажэм 
КIуэкIуэ Казбек щеплъащ гъуаз-
джэмкIэ сабий школым, УФ-м щэн-
хабзэмкIэ щIыхь зиIэ и лэжьакIуэ 
Къып Мухьэмэд и цIэр зезыхьэм. 
Илъэс 50 япэкIэ ящIауэ щыта школ 
унэр «Щэнхабзэ» лъэпкъ проектым 
ипкъ иткIэ къызыхуэтыншэу зэра-
гъэпэщыжащ. Абы тригъэкIуэдэн 
папщIэ федеральнэ бюджетым 
къы хэкIыу республикэм къыхуау-
тIыпщауэ щытащ сом мелуан 20-м 
щIигъу. А ахъшэмкIэ ухуакIуэхэм ин-
женер сетхэр, бжьэ-щхьэгъубжэхэр 
зэрахъуэкIащ, пэшхэмрэ кабинет-
хэмрэ зэрахьащ, иджырей унэлъа-
щIэ, егъэджэныгъэм къыщагъэ-
сэбэп Iэмэпсымэхэр къащэхуащ. 
 Гъуазджэм зыхуагъэсэну зи нэ къикI 
сабий куэд нэгъуэщI къуажэхэми 
къызэрикIым къыхэкIыу школым 
пэш зыбжанэ къыгуащIыхьащ. Гъэ 
еджэгъуэщIэм зэрыщIидзэжрэ мы-
бы щолажьэ къэфэнымкIэ, уэрэд 
жы IэнымкIэ, сурэт щIынымкIэ, 
скульп турэмкIэ гупхэр. Иджыпсту 
школым сабий 200-м щIигъу къокIуа-
лIэ. Зи цIэр республикэ псом щыIуа 
еджапIэм егъэджакIуэ Iэзэхэр иIэщ, 
абы хабзэ хьэлэмэтхэр щызэтеуващ. 
КIуэкIуэ Казбек къыхигъэщхьэху-
кIащ гъуазджэмкIэ школым щIэс 
 сабийхэм я гур творчествэм зэретар.

Прохладнэ районым республикэм 
и Iэтащхьэр псом япэу щеплъащ ки-
лометри 10-м щIигъу Солдатскэ - 
Къэрэгъэш-Грабовец автомобиль 
гъуэгур зыхуей зэрыхуагъэзам. Ар 
зэрагъэпэщыжащ «ФIагъ лъагэ зиIэ 
гъуэгу шынагъуэншэхэр» лъэпкъ 
проектым хиубыдэу. Гъуэгур 
 йокIуа лIэ социальнэ мыхьэнэ хэха 
зиIэ IуэхущIапIэхэм - щэнхабзэ унэм, 
школым, члисэм, сабий садым, 
 фельдшер-акушер пунктым.

Нэгъабэ школыщIэ къыщызэIуа-
хауэ щыта Солдатскэ станицэм 
КIуэкIуэ Казбек къыщипщытащ зи 
ныбжьыр илъэси 3-м щIимыгъуа 
 сабийуэ 140-рэ щапIыну IуэхущIапIэ-
щIэр дэщIыхьыныр зэрекIуэкIыр. 
Мы проектыр хеубыдэ «Къуажэ щIы-
налъэхэм комплекснэу зегъэу жьы-
ныр» къэрал программэм. Сабий 
садыр ухуэным тригъэкIуэдэн па-
пщIэ республикэм сом мелуан  89-рэ 
къыхуаутIыпщащ. Мыбы дэтхэ нэри 
сабий 20 хъууэ, гупибл  къекIуэлIэнущ. 
IуэхущIапIэр иджы рей унэлъа-                    
щIэ хэмкIэ, зыгъэпсэхупIэ, еджапIэ 
пэшу тыншыпIэ псори зи IэхэмкIэ 
къызэрагъэпэщынущ. Са бий ком-
плексыщIэр 2023 гъэм къы зэIуахыну 
я мурадщ.

Районыр къыщызэхикIухьым 
 КъБР-м и Iэтащхьэр Пролетарскэ 
къуа жэми дыхьащ. Абы зыхуэфащэ 
къулыкъущIэхэм пщэрылъ ящи-
щIащ Хэку зауэшхуэм къуажэдэс-
хэм ящыщу хэкIуэдахэм я фэе-
плъым, къуажэ члисэм пэгъунэгъу 
цIыху зэхуэсы пIэхэмрэ зыгъэп сэху-
пIэ хэмрэ зэ Iузэпэщ ящIыну.

Красносельскэ къуажэм КIуэкIуэ 
Казбек щыгъуазэ зыщищIащ сабий 
500-м ятещIыхьа курыт школыр 
ухуэнымкIэ лэжьыгъэхэр зэре кIуэ-
кIым. Мы жылагъуэм и школ унэр 
кхъахэ зэрыхъуам щхьэкIэ зэ хуа-
щIыжын хуей хъуащ. Абы къыхэкIыу 
пэщIэдзэ классхэм щIэс хэр Гранич-
нэ къуажэм, класс нэхъыжьхэм 
щIэс хэр Пролетарскэ  къуажэм дэт 
школхэм яшэ. Школы щIэр ухуэным-
кIэ лэжьыгъэхэр ягъэувауэ щыта 
пIалъэхэм тету йокIуэкI. Курыт еджа-
пIэщIэр зэманым къигъэув мардэ 
псоми къезэгъыу зыхуэфащэ Iэ-
мэпсымэхэмкIэ, унэлъащIэхэмкIэ 
къызэрагъэпэщынущ, абы и пщIан-
тIэм спортым зыщыхуагъасэ гъуэ-
гухэр иIэнущ. ШколыщIэр дызы-
хыхьэну илъэсым и кIэухым къызэ-
Iуахыну я мурадщ.

Iэтащхьэр  щыIащ  республикэм
и  щIыналъэ  зыбжанэм  

«…Адыгэ фащэр сэ схуадами, Кавказ псом зыхуагъэхъуащ»

ЩIыналъэм  къыбгъэдэкIыу

ЦIыхухэм  яIуощIэ

«Урысей зэкъуэт» политикэ партым и 
Къэбэрдей-Балъкъэр къудамэм и IуэхущIа-
пIэм щагъэлъэпIащ партым иригъэкIуэкIа 
«Унэ нэхъыфI. ПщIантIэ нэхъыфI» зэпеуэм 
щытекIуахэр. Iуэхур екIуэкIащ «Къат куэду 
зэтет унэхэм щыпсэухэр» проектым и Iы-
хьэу. 

КъБР-м ухуэныгъэмрэ псэупIэ-коммуналь-
нэ хозяйствэмкIэ и министрым и чэнджэ-
щэгъу Бэлагъы Борис тепсэлъыхьащ «Унэ нэ-
хъыфI. ПщIантIэ нэхъыфI» урысейпсо зэ-
пеуэмкIэ яIа мурадхэм, ахэр гъэзэщIа зэры-
хъуам.

- Ди къэралым гулъытэшхуэ хуещI псэупIэ 
коммунальнэ Iуэхур егъэфIэкIуэным. Фэри 
фолъагъу щIыналъэхэм, къалэхэм, къуажэ-
хэм я теплъэми псэукIэми фIы и лъэныкъуэ-
кIэ зэрызихъуэж зэпытым.

Мы зэпеуэм хэтахэм лэжьыгъэшхуэ ящIащ. 
Iуэхум щIэщыгъуагъ хэзылъхьахэрщ, къыхэ-

жаныкIахэрщ нобэ дгъэлъапIэр. Мураду 
диIащ псэукIэр нэхъыфI зэрыхъур, зэхъуэ-
кIыныгъэфIхэр зэрыщыIэр цIыхубэм щап-
хъэхэмкIэ едгъэлъагъуну, зыхедгъэщIэну. 
КъыдэхъулIауэ си гугъэщ, - жиIащ абы. 

«Къат куэду зэтет унэхэм щыпсэухэр» 
проек тым и щIыналъэ Iыхьэр зи нэIэ щIэт, 
къызэзыгъэпэщ Хьэгъундокъуэ Аслъэн фIы-
щIэ яхуищIащ зэпеуэм зэфIэкI къыщызы-
гъэлъэгъуахэм. Къыхигъэщащ етIанэгъэ мы 
Iуэхум нэхъыбэ къыхыхьэну зэрыгугъэр. 

- Къат куэду зэтет унэхэм я щытыкIэр егъэ-
фIэкIуэн, абыхэм щыпсэу цIыхухэм ягъуэт 
Iуэхутхьэбзэхэм арэзы ящIу къызэгъэпэщын 
– ахэращ нэхъыбэу мы зэпеуэр зытеухуауэ 
щытар, - жиIащ абы.

- ЦIыхухэм уадэлэжьэныр тыншкъым. Фэ а 
къалэн гугъур екIуу къывэхъулIащ. ДяпэкIи 
фефIэкIуэну, мыпхуэдэ зэпеуэхэм фыхэтыну 
фытегушхуэну сынывохъуэхъу, - захуигъэзащ 
кърагъэблэгъахэм «Урысей зэкъуэт» партым 

и щIыналъэ къудамэм и секретарым и къуэ-
дзэ Парафилов Дмитрий. 

ТекIуахэм иратащ фIыщIэ тхылъхэмрэ сау-
гъэтхэмрэ. 

«ПщIантIэ нэхъыфI» Iыхьэм къыщыхэ-
жаныкIащ Май щIыналъэм хыхьэ Ново-Ива-
новкэ станицэм и Аруан уэрамым тет унэ 
 №9-м елэжьахэр, «Унагъуэхэр щызэгурыIуэ» 
фIащащ Налшык, Балъкъэрым и уэрамым 
тет унэ №97-м. Нарткъалэ, Борыкъуейм и 
уэрамым тет унэ №50-р щытекIуащ «ПщIан-
тIэ нэхъыфI», «ЩIыхьэпIэ (подъезд) нэ-
хъыфI» Iыхьэхэм. 

 Налшык, Кадыровым и уэрамым тет унэ 
№24-р «Къат куэду зэтет унэхэм я совет 
лэжьыгъэ нэхъыфI» щыхъуащ федеральнэ 
зэпеуэм. ЩIыналъэ 82-м къикIауэ щытащ 
урысейпсо зэпеуэм зэрыхэтынумкIэ тхыгъэ 
мини 5-м щIигъу. НэхъыфIхэр къыхахащ 
къэпщытакIуэ гупми цIыхубэм я IэIэткIи. Уры-
сейпсо зэпеуэр гуэшауэ щытащ «Къат куэду 
зэтет унэм и совет лэжьыгъэ нэхъыфI», 
«ПсэупIэр зейхэм (ТСЖ) я лэжьыгъэ нэ-
хъыфI», «Зыхуей хуэгъэза унэ», «ПщIантIэ нэ-
хъыфI», «ЩыхьэпIэ нэхъыфI» Iыхьэхэу.

ГУГЪУЭТ Заремэ. 

НэхъыфIхэр  ягъэлъапIэ

Удмуртием и курыт школхэм ящыщ зым гузэвэгъуэ ин 
къыщыхъуащ. Ижевск дэт еджапIэ №88-нэм теуа щ Iэщэ-
кIэ зэщIэузэда, нацистхэм я дамыгъэр зытет фащэ зы-
щыгъ бзаджащIэр. Мы зэманым ирихьэлIэу хэIущIыIу 
зэрыхъуащи, абы цIыху 13 IэщIэкIуэдащ, уIэгъэ хъуахэри 
куэд мэхъу, IуэхущIапIэм и лэжьакIуэхэри яхэту. 

ЦIыхуу къэплъытэ мыхъуну а бзаджащIэм ищIа щIэп-
хъа джагъэр зэрыбгъэзахуэ хъун зы щхьэусыгъуэ щыIэ-
къым. 

Къэбэрдей-Балъкъэрым щыпсэу цIыхухэм, сэ си щхьэм 
къабгъэдэкIыу гурэ псэкIэ сахуогузавэ зи Iыхьлы, благъэ 
зыфIэкIуэда унагъуэхэм, Удмурт Республикэм и Iэтащхьэ 
Бречалов Александр.

Дэтхэнэм ди дежкIи ар хэщIыныгъэ хьэлъэ дыдэщ. Хэ-
куэдахэм я фэеплъыр нэху ухъу. УIэгъэ хъуахэм къарурэ 
шы Iэныгъэрэ фхэлъыну, зэман кIэщIкIэ узыншэ фыхъу-
жыну си гуапэщ. 

КIуэкIуэ Казбек лэжьыгъэ IуэхукIэ хуэзащ УФ-м ЩIы-
уэп сыр хъумэнымкIэ, технологие, атом кIэлъыплъыны-
гъэхэмкIэ и федеральнэ къулыкъущIапIэм Кавказ щIы-
налъэм щиIэ IэнатIэм и пашэ Цалиев Алан. 

ЗэIущIэм къыщаIэтащ Къэбэрдей-Балъкъэр Республи-
кэмрэ «РостехкIэлъыплъыныгъэ» IэнатIэмрэ адэкIи зэры-
зэдэлэжьэну щIыкIэхэм. Къапщтэмэ, абы щытеп сэ лъы-
хьащ производствэ IуэхущIапIэхэм хабзэхэр къызэпе мы-
гъэудыным хуэщIа профилактикэ лэжьыгъэхэр егъэ фIэ-
кIуа зэрыхъунум.  Апхуэдэуи щIыналъэм и про мыш леннэ 
IэнатIэхэм щыщыIэ шынагъуэншагъэр нэхъыфIу къы-
зэрыщызэгъэпэщыпхъэми гулъытэ хэха хуащIащ. 

КIуэкIуэмрэ Цалиевымрэ зэдрагъэкIуэкIа псалъэма-
къым ипкъ иткIэ къащта унафэхэр я лъабжьэу, республи-
кэм и Iэтащхьэм къалэн зэмылIэужьыгъуэхэр пщэрылъ 
яхуищIащ КъБР-м и Правительствэм хэтхэм. 

ЗэпыщIэныгъэхэр  ягъэбыдэ

ПщыхьэщIэ Мухьэжыр къызэралъхурэ илъэс 90 ирокъу

Зи нэхъыжь  едаIуэ 
и  Iуэху  мэкIуатэ.

Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI ИЗЭЩ.

Дунейм
щыхъыбархэр

ГуащIэм и лъэужь

Гъэр яхуэфIащ

ФокIадэм  и  27-р  ГъэсакIуэм  и  махуэщ

Хэкупсэ къэгъэхъуныр 
ягъэнэхъапэ

Бжьыхьэ 
хэгъуэм пащэ

2022 гъэм фокIадэм и 23-м 
дунейм ехыжащ юстицэм и 
чэнджэщэгъу нэхъыжь Сэра-
хъэ Александр Iэюб и къуэр, 
Къэбэрдей-Балъкъэр Респуб-
ликэм и прокуратурэм и Iэна-
тIэхэм 1963 - 1997 гъэхэм щы-
лэжьар.

Александр Iэюб и къуэр 1934 
гъэм жэпуэгъуэм и 29-м къы-
щалъхуащ КъБАССР-м и Курп 
районым хыхьэ Мэлгъэбэг 
 къуажэм. Курский Д. И. и цIэр 
зезыхьэ юиридическэ институ-
тыр Саратов къыщиухри 1963 
гъэм пэрыуващ Прохладнэ 
 къа лэм и прокурорым и дэIэ-
пыкъуэгъу къулыкъум, илъэ-
ситху дэкIри, республикэм и 
 прокуратурэм къагъэкIуащ 
 КъБАССР-м и прокурорым 
уго ловнэ Iуэхухэм судхэр зэры-

Бахъсэн районым мэкъу-
мэш хозяйствэмкIэ и управ-
ле нэм дызэрыщигъэгъуэ-
замкIэ, мы илъэсым сэхура-
ну гектар мини 5-м щIигъу ха-
сащ. МэкъумэшыщIэхэм 
х э гъуэм пIалъэм фIэмыкIу 
щIа дзащ икIи гъавэр кIэры-
хуншэу кърахьэлIэж.

IУЭХУЩIАПIЭМ и унафэщI 
Къа скъул Хьэмидбий зэры-
тепсэлъыхьамкIэ, хуабэр 
арын шами фIыуэ зылъагъу 
сэхураным гъэр сыткIи хуэ-
фIащ. Апхуэдэу нэхъыбэ мы 

Хъуапсэрэ псэ зыIутрэ, жиIащ 
адыгэм. ЦIыхум и гъащIэр зэ ры-
щыту хъуапсэу зэрызыхэлъым и 
щыхьэтщ абы зэпымычу зыгуэр 
къилъыхъуэу, къыдэхъуну зыху-
щIэкъу и гухэлъхэм я хэкIыпIэхэр 
зригъэзахуэу, и гуращэхэр зэпи-
лъытэу зэры щытыр. ГъащIэ гъуэ-
гур гъэшыпIэ защIэщ, уеуэкIамэ, 
къып пэплъэр у мыщIэу, къып-
пэщылъым ущымыгъуазэу. Ауэ 
щIэныгъэм и лъагъуэ теувам хьэ-
къыу и фIэщ мэхъу, сыт хуэ диз гу-
гъуехь пыщIами, а гъэшыпIэм абы 
зы хьэлэмэт гуэр къызэ ры щыпэп-
лъэр, зы фIыгъуэ гуэр зэ рыщыIэр. 
Мы тхыгъэр зытеухуа Нэгъуей Бес-
лъэн и гъащIэ гъуэгур тынш дыдэу 
щымытами, зыIууэ гугъуехь хэр 
къызэрызэринэкIынур зи фIэщ 
хъухэм ящыщт, ар къэгъэнауэ, зи 
хъуэпсапIэхэр ерыщу зы Iэ ры зы-
гъэхьэхэм, абы шыIэныгъэшхуэ 
хэлъу хуэкIуэхэм языхэзт.

МЕДИЦИНЭМ зи цIэр фIыкIэ 
къыщ раIуэ, дунейпсо щIэныгъэм зи 
псалъэрэ акъылрэ хэзылъхьа Нэ-
гъуей  Беслъэн и лъэ кърихьэкIыу и 
IэнатIэ пэрытыху цIыхум и сэбэп 
яригъэкIыу, сымаджэм бгъэ ды хьэ-
кIэ щхьэхуэрэ псэлъэкIэ хэхарэ къа-
хуигъуэту, и ужьым къиувахэм зэ хэ-
щIыкIрэ гулъытэрэ яриту псэуа 
цIыху телъыджэщ. Адыгэ щIыкIэу 
зэпIэ зэрыту, цIыхумрэ лэжьыгъэм-
рэ игъэпэрыту, Iэдэбу дунейм тета 
щIэныгъэлIым теухуауэ иджыпсту 
ущIэупщIэкIмэ, зэхэпхынур псалъэ 
гуапэщ, узыщIагъэдэIунур Iущыгъэ 
зыхэлъ гъэсэпэтхыдэщ. «Беслъэн и 
плъэкIэ къудейр гъуджэ ирикъурт, 
къоузымрэ ар къызыхэкIамрэ щыуэ 
къыхэмыкIыу къыбжиIэфырт. Уи 
лажьэм уи лъэр щIиуду къыпхутеп-
сэлъыхьынутэкъым, атIэ зэхэхауэ 
къыббгъэдилъхьэнут, щэхуу икIи 
ща бэу ущигъэгъуэзэнут, и псэлъа-
фэ дыдэрати, «апхуэмыди къохъу» 
жиIэнурэ, уи лажьэм и ныкъуэр 
пщхьэщихынут, къэнам хуэщхъуэ-
гъуэ хуищIам укъызэрызэфIигъэу-
вэ жынур хьэкъыу уи фIэщ ищIынут. 
Тхьэм иужькIэ, абы къытхуищIар 
зылъэкIын щыIауэ си фIэщ хъур-
къым. Сыту шыIэныгъэшхуэ хэлъа!» 
– жаIэ куэд дыдэм.

Нэгъуей Беслъэн ящыщт «ищIар 
тэджыжыркъым» зыхужаIэхэм, ап-
хуэдизкIэ и Iэужьым теIэзэщIы хьы-
жын хуэмейуэ ар зыхуей хуигъазэр-
ти, нэсу зэфIигъэкIырти. Нэгъуейр 
зи IэщIагъэм хуэпэж дохутырт, щIэ-
ныгъэлI нэст. Ауэ, гъэщIэгъуэнра-
щи, и къежьапIэ дыдэм Беслъэн и 
гъащIэр медицинэм ирипхынуи, а 
IэнатIэм пэрыувэнуи аркъудей игу 
къэкIатэкъым. Абы теухуауэ езым 
куэдрэ и гугъу ищIыжырт «дохутыр 
IэщIагъэр къахьу къызэрыIэщIалъ-
хьам».

Нэгъуей Беслъэн курыт еджапIэм 
фIы дыдэу щеджахэм ящыщщ. И 
еджэкIэми хьэлэмэтагъ хэлът – ар 
хущIэкъурт къыбгъэдалъхьа щIэны-
гъэм къыщезэгъым деж и Iуэху еп-
лъыкIэ хилъхьэну, езым къызэры-
гурыIуэр нэхъ щыпкъэу зэрыщытыр 
егъэджакIуэм и фIэщ ищIыну. Зауэ 
нэужь лъэхъэнэт, цIыхумрэ и гуп-
сысэмрэ пщIэ щаIэ зэманти, зи зэхэ-
щIыкIыр куу щIалэм егъэджакIуэхэр 
къызэрымыкIуэу щыгуфIыкIырт. 
Адыгэ щIалэщIэр щхьэихауэ зэрып-
сэлъэфым, захуагъэу къилъытам 
къыщыжу къихь щапхъэхэр уи фIэщ 

Урысей Федерацэм илъэс 20-м 
нэблэгъауэ щагъэлъапIэ ГъэсакIуэм 
и махуэр. Къэрал зыужьыныгъэм и 
дежкIэ мыхьэнэшхуэ зиIэ а IэнатIэм и 
щытыкIэм иджыри гу лъозыгъатэ ма-
хуэшхуэр 2004 гъэ лъандэрэ фо-
кIадэм и 27-м жылагъуэм щаIэт. Ар 
но бэрей махуэм щIытехуэм и щхьэу-
сы гъуэр тхыдэм къыхощыж. Илъэси 
160-м нэблагъэ ипэкIэ, 1863 гъэм, 
егъэ джакIуэ Симонович Аделаидэ 
Петербург япэ дыдэу къыщызэIуиха-
уэ  щытащ илъэси 3-8-хэм ит сабийхэм 
пап щIэ гъэсапIэ. ЦIыкIухэр зэрыща-
Iы гъым, зэрыщагъэджэгум къы  дэ-
кIуэу, абыхэм ирагъащIэрт тхэкIэрэ 
бжэкIэрэ, дыкъэзыухъуреихь дунейм 
теухуа пэщIэдзэ щIэныгъэ иратырт. 

ДИ къэралым и япэ сабий садхэр 
зыхуэщIар унагъуэ къулейхэм я бын-
хэрат. Абыхэм я сабийхэр кIуэн папщIэ, 
адэ-анэм пщIэшхуэ щIатIырт. 1868 
гъэм  Петербург къыщызэIуахащ япэ 
пщIэн шэ гъэсапIэр. Апхуэдэ Iуэху зехьэ-
кIэм нэхъыфIу зыщиужьар ди къэра-
лым Жэпуэгъуэ зэхъуэкIыныгъэш хуэ-  
х эр къыщыхъуа нэужьщ. 1918 гъэм къы-
щыщIэдзауэ гъэсапIэ IэнатIэхэр хъуащ 
къэралым иригъэкIуэкI егъэджэныгъэ 
политикэм и зы Iыхьэшхуэ. 

ХХ лIэщIыгъуэм и 90 гъэхэм ирихьэ-
лIэу ди къэралым а IэнатIэмкIэ щызэте-

уват дуней псом цIэрыIуэ щыхъуа Iуэху 
зехьэкIэ пэрыт. А лъэхъэнэм екIуэкIа 
къэхъукъащIэхэм зэхъуэкIыныгъэ нэ-
ры лъагъухэр халъхьащ егъэджэныгъэ-
гъэсэныгъэ псом. НэгъуэщI хъуащ абы 
и купщIэри и теплъэри. Мы зэманым 
гъэсапIэхэм щызэфIах лэжьыгъэр хуэ-
гъэпсащ махуэ къэс зызыхъуэж, зы-
зыужь гъащIэм декIуфын, пэщIэдзэ 
щIэ ныгъэ, гупсысэ хэха, хьэл-щэн зэ-
тет, я ныбжьым елъыта Iуэху еплъыкIэ 
зиIэ щIэблэ къэгъэхъуным. 

Ди экономикэр рынок зэхущIытыкIэм 
щыхуэкIуагъащIэм, ди къэралым и са-
бий гъэсапIэхэм ящыщ куэд зэхуащIы-
жауэ щытащ, приватизацэ ящIахэри 
ящэжахэри щыIащ. ЩытыкIэм зэуэ зи-
хъуэжащ къэралым и гупэр егъэджэны-
гъэ-гъэсэныгъэ Iуэхум хуигъэзэжа 
нэужь. 2007 гъэм лажьэу щIидзащ 
 УФ-м и Президентым къыхилъхьауэ 
щы та «Анэ мылъку» программэм. Са-
бий нэхъыбэ къалъхуным цIыхухэр те-
зыгъэгушхуэжа а программэм и Iэу-
жьыфIхэр нэрылъагъу хъуащ илъэс зы-
тIущ дэкIа нэужь. Сабий садхэр зэ пэу-
быда хъуащ, абыхэм кIуэну гу къыдэж 
зиIэ псоми апхуэдэ Iэмал ямыIэу. Мы 
зэманым а Iуэхур йофIакIуэ. Абы хуэ-
гъэпсащ «УФ-м и егъэджэныгъэм те-
ухуауэ» къэрал Хабзэр. Абы ипкъ иткIэ 
сабий псоми ягъуэтын хуейщ гъэса-
пIэхэм кIуэну, абыхэм пэщIэдзэ щIэны-

гъэ зэмылIэужьыгъуэхэр къыщратын 
папщIэ. Къэралым хыхьэ субъектхэм 
федеральнэ бюджетым къыхэкIыу 
мылъку хуаутIыпщ, сабий садыщIэхэр 
яухуэн, щыIэхэр зэрагъэпэщыжын па-
пщIэ. 

Иджырей гъащIэм хуиту хэувэфын 
цIыху бгъэсэныр Iуэху къызэрыгуэкI-
къым. Аращ УФ-м и Президент Путин 
Владимир егъэджэныгъэ-гъэсэныгъэ 
IэнатIэм теухуа и къэпсэлъэныгъэхэм 
ящыщ зым мыпхуэдэу щIыщыжиIар: 
«Сабий садхэр – ар унэ къудейкъым, 
 а  тIэ, псом япэрауэ, цIыкIухэм набдзэ-
губдзаплъэу, елIалIэу яхущыт гъэсакIуэ 
гупхэщ. Сабий садхэм щыщыIэ дызы-
гъэпIейтей Iуэхугъуэхэр зэфIэтхыурэ, 
дэ гъэсакIуэм и пщIэр жылагъуэм Iэ-
мал имыIэу къыщытIэтын хуейщ». Къэ-
рал унафэщIым къигъэува къалэныр 
гъэзэщIэным хущIокъу ар зи пщэрылъ 
псори. 

Къэбэрдей-Балъкъэрым мы зэ-
маным щолажьэ зи школ кIуэгъуэ 
нэмысахэм егъэджэныгъэ программэ 
хэхам тету ядэлажьэ гъэсапIэ 200-м 
щIигъу. Абыхэм щолажьэ гъэсакIуэ ми-
нищым нэс. ГъэсакIуэхэмрэ школ кIуэ-
гъуэ ныбжьым нэмысахэм ядэлажьэ 
IэщIагъэлIхэмрэ я улахуэм хэгъэхъуэ-
ным къэралым, республикэм я уна-
фэщIхэм лэжьыгъэфIхэр зэфIах. А 
псори гурэ псэкIэ зыхащIэ а IэнатIэм 
пэрытхэм. Абыхэм нэсу къагуроIуэ гъэ-
сакIуэу улэжьэн папщIэ, псэ хьэлэлу, 
жэ уаплыныгъэшхуэ зыхэпщIэу, шы Iэ-
ныгъэ ин пхэлъу зэрыщытыпхъэр. Умы-
гъэщIэгъуэн плъэкIыркъым сабийхэм 
яхэлъ зэчий зэмылIэужьыгъуэхэр наIуэ 
къащIын папщIэ, щалъхуа щIыналъэр 
фIыуэ ялъагъуу къагъэтэджын щхьэкIэ, 
ди гъэсакIуэхэм яхэлъ зэфIэкIхэм я 
лъа гагъэр. Сабий садхэм, школ кIуэ-
гъуэ  ныбжьым нэмысахэм щадэлажьэ 
IуэхущIапIэхэм я IэщIагъэлIхэм я нэ-
хъыбапIэр зэчий зэмылIэужьыгъуэхэр 
ябгъэ дэлъщи, абыхэмкIэ ядогуашэ я 
гъэ сэнхэм. Гупу зэрыIыгъыным, гъа-
щIэм хэлъ хабзэхэм тетыныр цIыкIухэм 
я хьэлым хапщэф гъэсакIуэхэм. Ап-
хуэдэ дуней еплъыкIэм мыхьэнэшхуэ 
иIэнущ, ахэр шко лым кIуа нэужьи. Гу-
лъытэ хэха зы хуащI хэм ящыщщ щIэб-
лэр хэкупсэу гъэсэныр. Абы хуэгъэпса 
лэжьыгъэ щхьэпэхэр щIэх-щIэхыурэ 
къыщызэрагъэпэщ ди щIыналъэм и 
гъэсапIэхэм. Иужьрейхэм ящыщщ 
Къэбэрдей-Балъкъэрым къэралыгъуэ 
зэригъуэтрэ илъэ си 100 зэрырикъур, 
Адыгэхэм я махуэр, Лъэпкъ фащэм и 
махуэр гъэ лъэпIэным хуэщIауэ Iэна-
тIэм щекIуэкIа зэхыхьэ купщIафIэхэр. 

Зи щIэныгъэри зэфIэкIри щIэблэр 
гъэсэным тезыухуа а цIыху псэ къаб-
зэхэм дохъуэхъу я IэщIагъэм епха ма-
хуэш хуэмкIэ. Зыпэрыт IэнатIэм, я 
гъэсэнхэм хуаIэ лъагъуныгъэрэ гуапа-
гъэкIэ гъэнщIа я дэтхэнэ махуэри пщIэ-
рэ гулъытэрэ къахуихьыжыну, я мура-
дыфIхэмрэ хъуэпсапIэ нэхухэмрэ къай-
хъулIэну ди гуапэщ. 

КЪАРДЭН Маритэ.

Сэрахъэ Александр Iэюб и къуэр
щыхэплъэм кIэлъыплъыным-
кIэ и дэIэпыкъуэгъуу. 

1970 гъэм Сэрахъэ А. Тэрч 
районым и прокурор хъуащ, 
иужьыIуэкIэ КъБАССР-м и 
прокурорым и дэIэпыкъэугъу 
къулыкъум пэрагъэувэжащ. 
1975 гъэм ар ягъэкIуащ Бахъ-
сэн районым и прокурору. 1976 
гъэм КъБАССР-м и прокура-
турэм хэту Налшык транспорт 
прокуратурэр къызэрагъэпэ-
ща иужь, Александр ягъэуващ 
транспорт прокурорым и дэ-
Iэпыкъуэгъуу, прокурорым и 
къалэнхэри игъэзащIэу. Лэ-
жьапIэщIэр къызэгъэпэ щы-
ныр щызэфIэкIым Сэрахъэр 
рес публикэ прокуратурэм 
ягъэ кIуэ жащ, лэжьащ Нал-
шык  къалэм и Ленинскэ райо-
ным и прокурорым и дэIэпы-
къуэгъуу, следственнэ къуда-
мэм и прокурор нэхъыжьым и 
къалэнхэр игъэзэщIащ. 1997 
гъэм пенсэм кIуэху абы иIы-
гъащ  республикэ прокурату-
рэм следст вием кIэлъып лъы-
нымкIэ  къудамэм и прокурор, 
дознаниемрэ оперативнэ-къэ-
лъыхъуэныгъэ лэ жьы гъэмкIэ 
следс твеннэ управленэм и 
прокурор къулыкъухэр. 

1997 гъэм ар хахащ рес-
публикэм и прокуратурэм Ве-
теранхэм (пенсионерхэм) я со-
ветым и тхьэмадэу, ар и жэр-
дэмщIакIуэщ Къэбэрдей- 
Балъкъэр Республикэм и 
про куратурэм и тхыдэм и му-

зей къызэгъэпэщыным. 
2005 гъэм Сэрахъэр ха-

гъэхьащ Урысейм и ТхакIуэхэм 
я сою зым. Абы и Iэдакъэм 
къы щIэкIащ тхылъ 20-м щIи-
гъу, щIэпхъаджагъэм теу-
хуауэ,  художественнэ тхы-
гъэхэу детектив жанрым тету 
итхахэр,  ап хуэдэуи судым уго-
ловнэ тезырхэм ехьэлIауэ 
 игъэув мардэ хэм теухуа прак-
тикэ по  со биехэр, Урысей Фе-
дерацэм и прокуратурэм 
 За кон нос тымрэ хаб зэм рэ гъэ-   
быдэнымкIэ и щIэныгъэ- къэху-
тэныгъэ институтым  къи щ-              
тахэр. Абы итхахэм ящыщ 
куэдыр теу хуащ республикэ 
прокурату рэм и тхыдэм. 

Урысей прокуратурэр илъэс 
275-рэ щрикъум ирихьэлIэу 
Сэрахъэм къыдигъэкIащ 
«Прокуратура Кабардино-Бал-
карии. Истоки. История. Лю-
ди» брошюрэр, апхуэдэуи яхэ-
тащ республикэм и судым и 
тхыдэм теухуа тхылъым ира-
гъэувэну тхыгъэхэр зыгъэ-
хьэзырахэм. Александр «Тро-
пою закона» (2011 гъэ) зыфIи-
ща и тхылъыр, республикэм и 
прокуратурэр зэрызэфIэувам 
и тхыдэр къыщыгъэлъэгъуар, 
зи щIалэгъуэ IэщIагъэлIхэм 
ямы закъуэу, зи лэжьыгъэм 
хуэIэижь прокурорхэм я гъуазэ 
хъуащ. 

2018 гъэм Александр къыди-
гъэкIащ републикэ прокура-
турэм и лэжьакIуэ Хэку за-

уэшхуэм и ветеранхэм ятеухуа 
«Фронт после фронта» 
тхылъыр. Абы и жэрдэмкIэ 
зэфIагъэувэжащ Хэкур зы-
хъумахэм я цIэхэр, я сурэтхэр 
фэлъщ республикэ прокура-
турэм и пэIущIэ пэшышхуэм и 
блыным. 

Юстицэм и чэнджэщэгъу нэ-
хъыжь Сэрахъэ Александр 
Iэюб и къуэм мызэ-мытIэу 
къы хуагъэфэщащ ведомст-
вэм и дамыгъэхэр. И лэжьы-
гъэ купщIафIэм гулъытэ къы-
хуищIащ Урысей Федерацэм и 
Генеральнэ прокуратурэм: 
Сэрахъэ А. къратащ «За вер-
ность закону» дамыгъэм и 
1-нэ нагъыщэр, «Почётный ра-
ботник прокуратуры Россий-
ской Федерации» бгъэхэIур, 
«Ветеран прокуратуры» меда-
лыр, Урысей Федерацэм и ге-
неральнэ прокурорым и 
ЩIыхь тхылъыр. Илъэс куэд-
кIэ куп щIафIэу зэрылэжьам 
папщIэ 2005 гъэм абы къра-
тащ Къэ бэрдей-Балъкъэр 
Реc публикэм и Парламентым 
и ЩIыхь тхылъыр. 

Пенсэм кIуэуэ тIысыжами, 
Александр и лэжьэгъухэм сыт 
щыгъуи япыщIат, чэнджэ-
щэгъу яхуэхъурт. Ар и лэ жьэ гъу-
 хэм, Iыхьлыхэмрэ благъэм рэ я 
гум илъынущ, цIыху нэсу, и Iэ-
щIагъэм хуэIэижьу къэ гъуэгу-
рыкIуащи.  

КъБР-м и прокуратурэм и 
лэжьакIуэхэр.

гъэм зыщIахэм ящыщ Iэюб 
Мугъэруф зы гектарым хуэзэу 
центнер 36-рэ къытрихащ. 
Куэдрэ зызыхъуэжа дуней щы-
тыкIэмкIэ ар мащIэу пхужыIэ-
нукъым. Апхуэдэу гъавэ хъар-
зынэ кърахьэлIэжащ сэхуран 
къудейуэ гектар 300-м щIигъу 
хэзыса Псыхъурейм и «Де-
метро» мэкъумэш IуэхущIа-
пIэм, Ислъэмей щыщ Улым-
бащ Iэдэм и уней хозяйствэм, 
Къулъкъужын Ищхъэрэм и 
«Э» мэкъумэш фирмэм. 
Мыбыхэм псоми зы гектарым 
хуэзэу къытрахыр центнер 35 - 
36-м и кIэ кIуэркъым.

 Сэхураным и Iухыжыным 
къэнэжа щIагъуэ щыIэкъым. 
Абы къыдэкIуэу Бахъсэнёнкэ, 
Кыщпэк жылагъуэхэм нар-
тыхум и Iухыжыгъуэр къыщыб-
лэгъащ. 

ШЭРЭДЖ Дисэ.

зэрыхъум къыхэкIыу, ар хеящIэ е 
уэчыл зэрыхъунум зыми шэч 
къытрихьэртэкъым. Арагъэнущ Нэ-
гъуейр еджапIэ нэужьым юриспру-
денцэм хуеджэну триухуауэ щIы-
щытар. АрщхьэкIэ узэрыхуей ухъумэ 
уунэхъурэт, жиIакъэ адыгэм…

1953 гъэм фIыуэ еджахэр Налшык 
щызэхуашэсыгъат хэгъэгум ит 
еджапIэ нэхъыщхьэхэм зэры щIэ-
тIысхьэну щIыкIэхэм хуаунэтIыну, 
яхузэфIэкIмэ, трагуэшэну. Дунейм 
тетыху Нэгъуейм щыгъупщакъым 
къэпщытакIуэ гупым я деж щы-
щIыхьэм абы хэса дзэкIуэлIым 
къыжриIа псалъэхэр. «Нэгъуейхэ 
са щыщу щызэхихым, дзэкIуэлIыр си 
адэм и цIэм къыщIэупщIащ. Ари 
щыжысIэм, юрист IэщIагъэм сыхуе-
джэ мыхъуну, ар къызэрысхуамы-
дэнур къызигъэщIащ. И щхьэусы-
гъуэм сыщыщIэупщIэм, си адэр 
гъэру зэраIыгъар къыспиубыдащ. 
Асы хьэтым си гущIэм къыщызэщIэ-
на губ жьыр ерагъыу згъэIэсэри, 
адэ хэм щхьэкIэ къуэхэм жэуап зэра-
мыхьыр Сталиным зэрыжиIар щы-
жысIэм, хъымпIар ищIакъым. Эко-
но микэмрэ юриспруденцэмкIэ 
IэщIагъэлIхэмрэ къэрал къулыкъу-
щIапIэхэм я лэжьакIуэхэмрэ къызы-
хахыр дзыхь зыхуащI цIыхухэрауэ 
зэрыщытыр щыжиIэм, сэри си-
кIуэтыжащ. Си адэм и нэгу щIэкIа 
гугъуехьхэм къыхихами, дохутыр сы-
хъуну щIэхъуэпсырти, сэри абы 
сыхуеджэмэ, игъуэу къэслъытэ-
жащ. Зипкъ сыкъикIа си адэм и хьэ-
къыр гуащIэу зыхэсщIэрт, къытехьа 
лейм сыкъызэщIигъаплъэрт, ауэ и 
хъуэпсапIэр згъэзащIэмэ, зы ма-
щIэкIэ нэхъ мыхъуми и гущIэм 
щыщIэхэр щхьэщысхыфыну си 
гугъэу  дохутыр IэщIагъэм сыхуе-
джащ», – игу къигъэкIыжырт куэдрэ 
Нэгъуейм.

Зэуэ зи плъапIэхэр зыхъуэжын 
хуей  хъуа щIалэщIэм тегъэщIапIэ 
ищIахэмкIэ къыбгуроIуэ цIыхум и 
гум щыщIэхэр зыхищIэу, ар зэри-
гъэмэщIэн Iэмалхэр къилъыхъуэу 
сыт щыгъуи зэрыщытар. И адэм и 
гурыгъуз-хъуапсэхэм зэрабгъэ дэ-
мыкIамкIэ шыкур ищIу, къыхиха Iэ-
натIэми зы махуэ закъуи хущIемы-
гъуэжу псэуащ Нэгъуей Беслъэн. 
НэгъуэщI зы дерси къыхихащ Бес-
лъэн а дзэкIуэлIым кърищIылIа пса-
лъэмакъым – цIыхум нэхъ лъапIэ 
зэры щымыIэр, абы и дунейм пщIэ 
хуэ щIын зэрыхуейр. Асыхьэтым Нэ-
гъуейм игъуэта гузэхэщIэм, езым 
жиIэжу зэрыщытамкIэ, «и дуней 
еплъыкIэр ипсыхьащ, гъащIэм къы-
пихыну зыхуейри гуащIэу зыхи-
щIащ». Аращ-тIэ, гъащIэр ма-
тэщIэдзакъым, жеIэ адыгэ Iущы-
гъэм. Гугъуехьыр мымащIэу зыхэлъ 
щыIэныгъэм цIыхум и хъуэпсапIэхэр 
къыщыдэхъун папщIэ, гъуэгу къе-
зымыт щхьэусыгъуэ зэмылIэужьы-
гъуэхэм къапекIуэкIыфу, и гуа-
щIэмрэ и зэфIэкIымрэ абыхэм ятри-
гъэкIуэфу зэрыщытыпхъэм и мыза-
къуэу, ерыщагърэ шыIэныгъэрэ 
хэ лъын хуейщ. Нэгъуейр лъэпо-  
щ хьэ похэм къагъуэвыIакъым, и гу-
ращэхэри зригъэхъулIащ.

Нэгъуей Беслъэн Сэфарбий и 
 къур 1936 гъэм накъыгъэм и 8-м Ар-
щыдан адыгэ къуажэжьым къыща-
лъхуащ. Курыт еджапIэм щIэны-
гъэфI къыщIэзыха щIалэр Дагъыс-
тэн щIыналъэм ит медицинэ инсти-
тутым щIэтIысхьащ, икIи зыхэтым 
къыхэщу щеджащ. Нэгъуей Беслъэн 
къыдеджа гупри дыгъэлт, иужькIэ 
уей-уей жрагъэIэу ди щIыналъэм 
цIэрыIуэу иса Гъащтэ Абдул, Ащно-
къуэ Аслъэнбий, Сомгъур ХьэзрэIил, 
Мыкъуэжь Марие, Мэржэхъу Лидэ 
сымэ а илъэсхэм абдеж щIэныгъэ 
щы зэрагъэгъуэтырт. Институтым 
щекIуэкI жылагъуэ гъащIэми, къэ-
хутэныгъэ лэжьыгъэми жану хэта 
адыгэ гупым нобэми я цIэр фIыкIэ 
къраIуэ. Институтым щеджа щIалэ-
гъуалэр я лъэ кърихьэкIыу лэжьэху 
зэрыIыгъащ, зым имыщIэр адрейм 
деж къыщищIэу, зым и акъылкIэ ад-
рейм дэгуашэу къызэдэгъуэгуры-
кIуащ.

Нэгъуейм институтыр 1959 гъэм 
къиуха нэужь, илъэсищкIэ Арщыдан 
къуажэм дэт сымаджэщым щы-
лэжьащ. ЩIэныгъэм гу хуэзыщIа 
щIалэм еджэныр абдеж щызэпи-
гъэуакъым. Зыр зым иужь иту абы 
1964 гъэм Осетие Ищхъэрэм дэт ме-
дицинэ институтым уз зэрыцIа-
лэхэмкIэ ординатурэр къиухащ, а 
IэщIагъэ дыдэмкIэ Псыжь меди-
цинэ институтым и аспирантурэри 
нисхьэсри, 1967 гъэм кандидат лэ-
жьыгъэр пхигъэкIащ. Нэгъуейм и 
Iуэху щIэкIэр гурыхь зыщыхъуа и 
егъэджакIуэхэм ар институтым къа-
гъанэри, ассистенту пIалъэ кIэщIкIэ 
щылэжьащ.

ЩIэныгъэлI ныбжьыщIэр 1968 
гъэм щегъэжьауэ КъБКъУ-м щIэуэ 
къыщызэIуаха медицинэ къудамэм 
ирагъэблагъэри, микробиологием-
кIэ кафедрэм и унафэщIхэм и къа-
лэныр игъэзащIэу япэщIыкIэ лэжьэн 
иригъэжьащ, иужькIэ къудамэм и 
унафэщIу, КъБКъУ-м уз зэрыцIа-
лэхэмкIэ курсым и пашэу, итIанэ ка-
федрэм и Iэтащхьэу лэжьащ. Къы-
хэ гъэщын хуейщ абы и тетыгъуэм 

факультетыщIэм зыужьыныгъэфI 
зэригъуэтар: кафедрэщIэхэр 
къыщызэIуихат, абы щезыгъэджэн 
хуейуэ къилъытэхэри къришэлIат. А 
лъэхъэнэм Нэгъуейм и гъусэу 
лэжьащ Балъкъэр Мухьэмэд, Къу-
щхьэбий Виктор, Щомахуэ Алексей, 
УанащIэ Сафудин, Таукенов 
Мухьэмэд сымэ, нэгъуэщIхэри.

Нэгъуей Беслъэн егъэджэныгъэм 
хилъхьэ гуащIэм нэхърэ мынэхъ ма-
щIэу, къэхутэныгъэхэми къару ятри-
гъэкIуадэрт. Абы зэрыригъаджэм 
хэудэурэ, и доктор лэжьыгъэри игъэ-
хьэзыращ. Академик Покровский 
Валентин и унафэм щIэту адыгэ 
щIалэм иригъэкIуэкIа къэхутэны-
гъэм мыхьэнэшхуэ иIэщ уз зэрыцIа-
лэхэр джынымкIэ, абы лIэужьы-
гъуэхэмрэ узыфэм и екIуэкIыкIэмрэ 
зэхэгъэкIынымкIэ. Нэгъуей Беслъэн 
1985 гъэм медицинэ щIэныгъэхэм-
кIэ доктор цIэр къыфIащащ, 1987 
гъэм узыфэ зэрыцIалэхэмкIэ ка-
федрэм и профессор ящIащ.

Нэгъуей Беслъэн и жэрдэмкIэ уз 
зэрыцIалэхэмкIэ кафедрэм имму-
нитетым и щхьэхуэныгъэхэр къыща-
хутэ икIи щадж щIэныгъэ центррэ 
цитохимиемкIэ лъэщапIэрэ къы-
щызэIуахыгъащ. ЖыIэн хуейщ, Нэ-
гъуей Беслъэн Урысейм клиникэ ци-
тохимием и лъабжьэр щызыгъэ-
тIылъахэм зэращыщыр. Лъым 
 (лейкоцитхэмрэ макрофагхэм рэ) 
дри гъэкIуэкIа цитохимие, биохимие 
икIи иммунологие къэхутэныгъэхэм 
япкъ иткIэ, узыфэ зэмылIэужьыгъуэ-
хэр къэзыгъэхъей микробхэм имму-
нитетыр зэрыпэщIэт щIыкIэмрэ ней-
трофилхэмрэ лимфоцитхэмрэ зэ-
рызэлъэIэс икIи я зэхуаку дэлъ зэху-
щытыкIэхэмрэ нахуэ хъуащ, уз 
зэрыцIалэм и зыужьыкIэри зэхигъэ-
кIащ. Нэгъуей Беслъэн и къэхутэны-
гъэхэм биологие щIэныгъэм дежкIэ 
щиIэ мыхьэнэр гурыIуэгъуэ мэхъу 
цIыху Iэпкълъэпкъыр узыфэ зэ-
рыцIалэм IэщIыхьа нэужь, и пкъы-
гъуэ нэхъ цIыкIу дыдэм щекIуэкI зэ-
хъуэкIыныгъэхэмрэ ахэр къызыхэкI 
щхьэусыгъуэхэмрэ къызэрыщIигъэ-
ща къудейм.

Апхуэдэу Нэгъуей Беслъэн ири-
гъэкIуэкIа лэжьыгъэм бактерие-
хэмрэ вирусхэмрэ къагъэхъей узы-
фэхэр цIыхум и иммунитетым щы-
жьэхэуэкIэ, пкъынэлынэхэм къы-
щыхъу Iуэхугъуэр япэ дыдэ щIэны-
гъэм зэрыщызэхигъэкIари жыIэн 
 хуейщ. Абы къищынэмыщIауэ, лей-
коцитым зэреIэзэ, абы епха узы-
фэхэм земыгъуэжьыным и IуэхукIэ 
нэхъапэкIэ щымыIа Iэмалхэри щIэ-
ныгъэлIым къыхилъхьащ.

ТхьэмщIыгъур, кIэтIийр, щIыфэм 
епха уз зэрыцIалэхэм еIэзэным те-
ухуауэ УФ-м ФармакологиемкIэ 
 къулыкъущIапIэмрэ Сеченовым и 
цIэр зэрихьэу Мэзкуу дэт медицинэ 
академиемрэ я гъусэу абы къэху-
тэныгъэшхуэхэр иригъэкIуэкIащ. 
Ап хуэдэ къэхутэныгъэхэм къарикIуа-
хэр щIэныгъэ лабораторэхэм, сыма-
джэщ зэмылIэужьыгъуэхэм шэщIа-
уэ къыщагъэсэбэп. ЖыпIэну ири-
къунщ Нэгъуейм уз зэрыцIалэхэр зэ-
реIэзэ хущхъуэ зэмылIэужьыгъуэхэр 

(альфа-интерферон, реаферон, ре-
альдерон, галавит, галавтиллин, 
 тамерит, нэгъуэщIхэри) зэрызэхилъ-
хьар, ахэр Iэпкълъэпкъым  зэ ре- 
 зэ гъымрэ зэрегуауэмрэ зэ ри-
гъэнэхуар.

Нэгъуей Беслъэн лэжьыгъэ 650-м 
щIигъу и къалэмыпэм къыщIэкIащ. 
Абыхэм яхэтщ монографие 25-рэ 
урысейпсо щIэныгъэ зэужьхэм 
къытехуауэ тхыгъэ 200-рэ. Апхуэдэу 
Нэ гъуейм зэхилъхьащ зэреджэн 
икIи зэрырагъаджэ тхылъ 28-рэ. 
ЩIэупщIэшхуэ иIэу Урысейм ит ме-
дицинэ еджапIэхэм щадж «Имму-
нологиемкIэ зэреджэн тхылъ» 
(«Справочник по иммунологии»), 
«Узыфэ зэрыцIалэхэмкIэ практи-
кум» («Практикум по инфекцион-
ным болезням») къыдэкIыгъэхэр.

Нэгъуей Беслъэн хузэфIэкIащ и 
унафэм щIэту лэжьа кафедрэм 
узыфэ зэрыцIалэхэмрэ щIыфэ уз-
хэмкIэ интернатури, клиникэ орди-
натури, аспирантури, докторантури 
къыщызэIуихын икIи зыщригъэу-
жьын. Медицинэм хуеджэну хуей 
щIалэгъуалэр нэгъуэщI щIыпIэ мы-
кIуэу ди деж щеджэну Iэмал яIэ 
 хъуат. Абы къищынэмыщIауэ, Нэ-
гъуей Беслъэн и унафэм щIэту кан-
дидат лэжьыгъэу 34-рэ доктор 
лэжьыгъиплIрэ пхагъэкIащ.

Нэгъуей Беслъэн жылагъуэ акаде-
мие куэдым я лэжьыгъэм жыджэру 
хэтащ. 1993 гъэм ар хагъэхьащ ЩIэ-
ныгъэхэмрэ Дунейпсо Адыгэ акаде-
мием, 1995 гъэм абы къыхуагъэфэ-
щащ Урысейм Естественнэ щIэны-
гъэхэмкIэ академием и академик 
цIэр. Нэгъуейр хэтащ ЕджапIэ нэ-
хъыщхьэм щIэныгъэхэмкIэ и акаде-
мием, Евразием ЩIэныгъэхэмкIэ 
академием, Урысейм естествозна-
ниемкIэ академием.

Еш имыщIэу и IэнатIэм хьэлэлу 
бгъэдэта дохутырышхуэм, щIэны-
гъэлIым и гуащIэдэкIыр дяпэкIи 
къэ кIуэну щIэблэхэм щIэныгъэ 
 гъуэмылэу зэрызэрахьэнум шэч 
хэлъкъым. Абы къыдэкIуэу Нэ-
гъуейм медицинэм зезыта щIалэ-
гъуалэм щэнхабзэ дахи къахуигъэ-
нащ – гумызагъэу щытыныр. «ЦIы-
хум асыхьэтым ищIэм нэхърэ 
 нэхъыбэ зэрыхузэфIэкIынур гу ры-
Iуэгъуэщи, гумызагъэу, зэпымычу 
зыгуэр къэплъыхъуэу, пщIэм хэб-
гъахъуэу ущытын хуейщ», – жиIэрт 
Нэгъуейм. Езыр и псалъэм и щап-
хъэу дунейм тетащ.

ЩIэныгъэ-къэхутэныгъэ лэжьы-
гъэмрэ егъэджэныгъэмрэ хуищIа 
хэлъхьэныгъэр гулъытэншэ хъуа-
къым, пщIэ игъуэтащ. Нэгъуей Бе-
слъэн «КъБР-м щIэныгъэмрэ техни-
кэмкIэ щIыхь зиIэ и лэжьакIуэ», 
 «КъБР-м узыншагъэр хъумэнымкIэ 
щIыхь зиIэ и лэжьакIуэ» цIэ лIа-
пIэхэр къыфIащащ, ЩIэныгъэмрэ 
техникэмкIэ къэрал саугъэтыр 
къыхуагъэфэщащ.

«ГуащIэм и лъэужь» жыхуаIэр 
арагъэнущ: Нэгъуей Беслъэн и щIэ-
ныгъэри, и акъылри, и гупсысэри 
цIыхум зэрыхуигъэлэжьам, абы ифI 
зыхэлъыр къилъыхъуэу зэрыпсэуам 
и цIэр уахътыншэ, и фэеплъыр 
мыкIуэдыжын ящI. Зи дунейр зы-
хъуэжа тхьэмадэфIым ды хуэ-
арэзыщ, и хьэдрыхэ фIы Тхьэм             
ищI!

ТАБЫЩ Мурат,
«Адыгэ псалъэ» газетым

и щIэныгъэ обозреватель.

Бахъсэн  щIыналъэ

Гъунапкъэхэр 
зэхуащIакъым

Урысей Федерацэм и 
цIыхухэр хэхауэ дзэм ира-
джэ  ным теухуа унафэр 
къы  дэкIа нэужь, къэралым 
и гъунапкъэхэр зэхуа щIауэ 
хъыбархэр щыIэщ.

«Сэ апхуэдэ хъыбархэм сы-
щыгъуазэкъым, мы зэманым 
ирихьэлIэу гъунап къэхэр зэ-
хуэщIэным теухуа унафэ гуэ-
ри щыIэкъым», - жиIащ УФ-м 
и Президентым и пресс-се-
кретарь Дмит рий Песков.

Абы къыхигъэщащ 
иджыпс ту хъыбар нэпцIхэр 
зэ рыщыIэр, ахэр лъэны къуэ 
куэдкIэ цIыхухэм къа зэры-
Iэрыхьэр: ди жагъуэгъухэми 
щIыналъэм щыпсэу хьэхэгъ-
апхъэхэми къабгъэ дэкIыу 
икIи псори къыхуриджащ 
жаIэ псор я фIэщ ямыщIу, 
шыIэныгъэ яхэлъу щытыкIэм 
къызэрикIынум хущIэкъуну.

ЕджапIэм теуащ

Ижевск къалэм дэт ку рыт 
школ №88-м насыпыншагъэ 
къыщыхъуащ. 

«Зи цIэ-унэцIэр иджыри 
наIуэ къамыщIа цIыхур еджа-
пIэм щIыхьэри, зан щIэу 
 хъумакIуэр иукIащ… Сабий-
хэм ящыщу хэкIуэдаи уIэгъэ 
хъуаи щыIэщ. ЩIэпхъаджа-
щIэм езым зиукIыжащ, ар 
щIилэжьам и щхьэусыгъуэр 
жиIа къым, зыгуэр къари-
гъэщIынуи зы ри япиубыдауэ 
щытакъым, - щыжиIащ Уд-
муртием и Iэтащхьэ Бреча-
лов Александр и телеграм ка-
налым.

Нэхъ иужьыIуэкIэ УФ-м 
СледствэмкIэ и комитетым 
хъыбар къитащ щIэп хъа джа-
гъэр зылэжьар къы зэра-
хутар. Ар Ижевск къалэм 
щыпсэу, а еджапIэр къэзыу-
ха, 1988 гъэм къалъхуа Ка-
зан цев Артёмщ. Iуэхур къы-
зэрыхъуа щIыкIэр следова-
телхэм зэхагъэкI.

СК-м и пресс-IэнатIэм къы-
зэригъэлъэгъуамкIэ, цIыху 
13 хэкIуэдащ, абыхэм ящыщу 
7-р сабийщ. УIэгъэ зыгъуэта-
хэр 21-рэ мэхъу.

ФокIадэм и 27
гъубж

Туризмэм и дунейпсо ма-
хуэщ

ГъэсакIуэхэмрэ зи школ 
кIуэгъуэ мыхъуахэр щапI 

IуэхущIапIэхэм я лэжьа-
кIуэхэмрэ я махуэщ

Саха Республикэм (Яку-
тием) и къэрал суверените-
тым и махуэщ.

1942 гъэм ВКП(б)-м и 
Къэбэрдей-Балъкъэр обко-
мы м унафэ къищтащ рес-
публикэм зыхъумэ жы ны-
гъэмкIэ гупхэр къыщызэгъ-
эпэщын хуейуэ. 

1960 гъэм Останкинэ те-
лечэщанэр – Европэм щы-
нэхъ лъагэ дыдэр – ухуэн 
щIадзащ.

1933 гъэм къалъхуащ фи-
лологие щIэныгъэхэм я док-
тор, профессор, литерату-
рэдж, КъБР-м щIэныгъэ-
хэмкIэ щIыхь зиIэ и лэ жьакIуэ 
Хьэщхъуэжь Раи сэ.

1965 гъэм къалъхуащ тхыдэ 
щIэныгъэхэм я доктор, 
 КъБКъУ-м и профессор 
 Къущхьэбий Анзор.

1967 гъэм къалъхуащ мо-
дельер, адыгэ фащэхэр 
дыным хуэIэкIуэлъакIуэ, хи-
мие щIэныгъэхэм я кандидат 
ХьэцIыкIу Мадинэ.

Дунейм и щытыкIэнур
«pogoda.yandex.ru сайтым 
зэритымкIэ, Налшык уэфIу 
щыщытынущ. Хуабэр ма-
хуэм градус 20 - 21-рэ, жэ-
щым градус 12 - 13 щыхъу-
нущ.

ФIокIадэм и 28
бэрэжьей

Адыгэ фащэм и махуэщ
ХьэщхьэрыIуэ узым ебэ-

ныным и дунейпсо махуэщ
Къэрал хабзэм теухуа 

щIэныгъэ зэгъэгъуэты ным 
и дунейпсо махуэщ

УФ-м и Атомнэ промыш-
ленностым и лэжьакIуэм и 
махуэщ

1931 гъэм къалъхуащ кон-
структор-модельер, АР-м и 
Къэрал саугъэтым и лау реат, 
УФ-м щэнхабзэмкIэ щIыхь 
зиIэ и лэжьакIуэ СтIащ Юрэ.

1951 гъэм къалъхуащ жы-
лагъуэ лэжьакIуэ, КъБР-ми 
КъШР-ми щэнхабзэмкIэ 
щIыхь зиIэ я лэжьакIуэ, Да-
гъыстэнми Ингушми гъуаз-
джэхэмкIэ щIыхь зиIэ я 
лэжьакIуэ, педагогикэ щIэ-
ны гъэхэм я кандидат, 
 ЩIДАА-м и член-корреспон-
дент Бетыгъуэн Iэуес.

Дунейм и щытыкIэнур
«pogoda.yandex.ru сайтым 
зэритымкIэ, Налшык пшэр 
техьэ-текIыу щыщытынущ. 
Хуабэр махуэм градус 21 - 25-
рэ, жэщым градус 13 - 15 щы-
хъуну. 

Фэеплъ

Шэрэдж щIыналъэм мы гъэм гъавэхэкIыу гектар 4790-м 
нэблагъэ кыщрахьэлIэжащ.

БЖЬЫХЬЭСЭ гъавэу хаса гектар 1650-м щыщу гектар 650-р 
гуэдзщ, 250-р хьэпцIийщ, 300- р хьэкъыршщ. Гъатхасэр гек-
тар 3140-рэ мэхъу: ерыскъыпхъэ нартыхуу гектар 2010-рэ, си-
лосыпхъэу гектар 430-рэ, сэхурану гектар 200, кIэртIофу гек-
тар 500.

Гъатхэм щыщIэдзауэ хьэсэхэм щIыгъэпшэрхэмкIэ елэ-
жьащ, и чэзум ягъэщэбащ, япщIащ. Техникэмрэ дагъэгъэ-
сыныпхъэмкIэ тэмэту къызэгъэпэща хозяйствэхэр иджырей 
Iуэху зехьэкIэ мардэхэм зэрытетым и фIыгъэкIэ гъавэ хъар-
зы нэ щIым къытрахащ.

Мы зэманым мэкъумэшыщIэхэр иужь итщ кIэрыхуншэу 
кърахьэлIэжа гъавэр зыхуей зэрыхуагъэзэнымрэ ар къы зыт-
рахыжа щIыр бжьыхьэсэм зэрыхуагъэхьэзырынымрэ. Шэ-
рэдж щIыналъэр зэфIэкI хъарзынэхэмкIэ хоувэ 2022 гъэм ди 
рес публикэм гъавэхэкIыу къыщрахьэлIэжыну гектар мин  223 -м.

ЩIыналъэм и мэкъумэш IуэхущIапIэхэм мы гъэм мы бэ-
лэрыгъыу зыкъызэрагъэпэщащ мэкъумылэмкIэ, силосым-
кIэ, IусыпхъэхэмкIэ. Фызэрыщыгъуазэщи, мы щIыпIэм и ду-
ней щытыкIэм елъытауэ, хэгъуэр щаублэр мащIэу нэхъ 
 гу вауэщ, ауэ абы щхьэкIи къэмынэу, гъавэ бэви хадэхэкI бэ-
гъуаи къыщ рахьэлIэж, я пхъэщхьэмыщхьэм фIагъкIэ пэхъун 
къэгъуэтыгъуейщ.

ЖАНХЪУЭТ Зузэ.



Хэт и тэмакъкIыхьагъыр
  нэхъ дахэ?

Ислъамым
и нур

Жэпуэгъуэм и нэмэз
   щIыгъуэхэр Фи  лъэIукIэ

Къэбэрдей-Балъкъэрым и Муслъымэнхэм я IуэхущIапIэм къыдитащ.

КъБР-м  ит  мэжджытхэр

НапэкIуэцIыр зыгъэхьэзырар
ЧЭРИМ Марианнэщ.

Дин  щэнхабзэ

Абы  дегъэпIейтей

Япэ Iыхьэ

Iузуняйлам нэхъ щIэныгъэлIышхуэу иса-
хэм яз, Мударей щыщ хьэжы Алий Мэкъсуд 
Ефэндым и гъэсэнхэм ящыщу нэхъ ефIэкIуа 
дыдэхэм хабжэрт Къашыргъэ Мухьэмэд 
ефэндыр (1888 - 1955). Езыр Тыркум хыхьэ 
Мэрэш къалэм и Iэгъуэблагъэм ис адыгэ 
къуажэхэу ДжылахъстэнейкIэ зэджэ щIы-
пIэм, Анзорейм щыщт. Мухьэмэд ефэндым 
теухуа хъыбарыр и къуэрылъху Къашыргъэ 
Джэнан щхьэмахуэм тхыгъэу къытхуигъэхьа-
щи, дывдэгуэшэнщ. 

Мухьэмэд 1888 гъэм щэкIуэгъуэ мазэм 
 дунейм къытехьащ. 1955 гъэм жэпуэгъуэ 
мазэу дунейм ехыжащ. Хэкум, Къэбэрдей 
щIыналъэм къиIэпхъукIыу Анзорей къуа -
жэм къыдэтIысхьа и адэшхуэм и цIэр 
Йомэзщ. И адэр Мусэщ, и анэр Дзадзунэщ. 
Зэшищрэ зэшыпхъуитIрэ зэрыс унагъуэм 
щыщ зэшхэм я нэхъыщIэт. 

И адэшхуэри и анэшхуэри динымрэ дин 
щIэныгъэмрэ пыщIа цIыхуу зэрыщытми и 
фIыгъэкIэ, Мухьэмэди и ныбжьыщIэгъуэм 
щыщIэдзауэ щIэныгъэм зритри, и гъащIэр 
абы триухуащ. 

Мухьэмэд илъэсибгъум иту и къуажэм 
къыдэкIщ, Мударей къуажэм, Мэкъсуд 
ефэндым и мыдрисэм къакIуэри, 1896 гъэм 
абы щIэтIысхьащ. Илъэс пщыкIутхум ихьэху 
абы щеджащ. И Iустазми хуит къызэрищIам, 
нэхъ къызэрищтэм теухуауэ, и ныбжьэгъу 
зыбжанэм я гъусэу 1902 гъэм Мысырым, 
 Iэзхьэрым кIуахэщ. Iэзхьэрым щыIэу, и щIэ-
ныгъэми хигъэхъуауэ, «сарыкъ» жыхуаIэм 
хуэдэ и щхьэм иришэкIыу щыхуежьа лъэ-
хъэнэм къэхъуа Iуэхугъуэ гуэр езым къи-
Iуэтэжауэ щытащ. 

«Гъунэгъуу щыс къуажэ гуэрым я къуа-
жэпщ хуэдэр хьэщIэу къэкIуауэ къыпажыхьу 
ягъэхьэщIэрт. Абы бгъэдэтIысхьэу щысыну, 

дэшхэну тегушхуэ а сыхьэтым а Iэгъуэбла-
гъэм ит хъунтэкъыми, хьэщIэ лъапIэм и 
Iэпэр къишийщ, «мис мыр къэвгъэтIыс» 
жиIэри, сэ саригъэлъэгъуащ. ДытIысри, 
ешхэн-ефэныр зэфIэкIа иужь, тIэкIу зэхэзе-
кIуэнути, «си гъусэу накIуэ» жиIэри, ды зэ хэ-
зекIуэурэ жылэм дыдэкIащ. Джабэ нэкIу 
хуэдэм дыкIэрытIысхьауэ дыщысу, мып-
хуэдэу къызжеIэ: «Уа, молэ! Ущие гуэрхэм-
кIэ сыноущиенущи, уи фIэщу къедаIуэ, уи 
гъащIэми щыгъэзащIэ. Уи гъащIэр зыте-
бухуа мы IэнатIэ пэжымрэ щIэныгъэмрэ 
 гъуэгуанэ хъарзынэ щыпкIунщи, щIэны-
гъэлIышхуи ухъунщ, щыхьэт тхылъхэри 
къыпхуагъэфэщэнщ. Ауэ Алыхьым къыуи-
гъэхъулIа щIэныгъэм теухуауэ зумыгъэ -         
пагэ, зэрызумыщIыпхъэу зумыщI. ЦIыху 
ухуэзэнкIэ хъунщ уи щIэныгъэри уи щIэ-
ныгъэлIынри къызыфIэмыIуэхуххэ, абы 
пщIэи щхьэи хуэзымыщI. Уеблэмэ узыгъэ-
пуд, къозыку, зимычэзу псалъэкIэ къохъур-
джауэ нэгъунэ. Езыр шэсауэ зытес, лъа-
къуиплI зыщIэт псэущхьэм хуищI пщIэр 
къыпхуэзымыщIыни ухуэзэнкIэ хъунщ. Ахэр 
ауи уи жагъуэ умыщI. Уи гуи абы щхьэкIэ 
умыгъэкIуэд. Апхуэдэ цIыхум и хупцIынэр 
зэрыпща хупцIынэхэлъхьэри мис а езыр 
 зытес лъакъуиплIым ейм ещхь гуэрщ. 
ЦIыхуи ухуэзэнщ уи щIэныгъэм, узэрыщIэ-
ныгъэлIым и хьэтыркIэ удрахьеймэ, угъу-
щIэу, укърахьэхмэ, ущIытэу уагъэлъапIэу. 
Ап хуэдэм и дежи зыкъыпфIэмыщIыжы -  
ным, зыкъыпщымыхъужыным хуэсакъ. 
Апхуэдэ цIыхуми пщIэ къыщIыпхуищIыр, 
динымрэ цIыхугъэмрэ абы и псэм хэлъу 
зэрыщытращ», - жиIэу къеущияуэ. 

(КъыкIэлъыкIуэнущ).

КЪУЩХЬЭ  Эрдал.
«Узун-Яйла щыпсэуа адыгэ

дин щIэныгъэлIхэр» тхылъым щыщщ.

Дыжьыныфэу нур щидз
мазэм

Мухьэмэдыр къалъхугъащ,
Нуру къахэблэну цIыхухэм
Азалыхьым иухащ.
Мэрем жэщым сабийм и псэм
Щыхьэрибгъур къиплъыхьащ,
А пщэдджыжьым хьэрып

къуажэм
Уэшх узынши къыщешхащ.
А псэ къабзэр къызэралъхуу,
Гъаблэр щIыгум икIыжащ,
КъащыхуэкIуэм уэхьийр жэщу
Сабийр псоми къацIыхуащ!

Мулид мазэр угъурлыуэ
Мухьэмэдым траIуащ,
Муслъымэну щыIэу хъуами
ЯгъэлъапIэу къэуващ!
Мухьэмэдыр ныбэм щилъым
И анэу дыщэр къэгуфIат,
Жэщ къэсыхукIэ уафэм

къикIыу
МелыIычхэр къыхуэкIуат!
Мухьэмэдыр къыщалъху

 жэщым
Вагъуэу щыIэр зэхуэсащ,
Бзэ зимыIэу щыIэ псори
А жэщ лъапIэм зэпсэлъащ!

Дыжьыныфэу
нур щидз мазэм

Къэбэрдей-Балъкъэрым и мус-
лъымэнхэм я IуэхущIапIэм и нэIэ 
щIэту Бахъсэн дэт «Кушмэзыкъуей» 
мэжджытышхуэм щолажьэ нобэ 
фэдгъэцIыхуну ди гуапэ Дэгу (Хьэ-
физ) Мадинэ. КъурIэнымрэ фикъ-
хьымкIэ (диным и тегъэщIапIэхэр - 
Ч. М.) бадзэуэгъуэм екIуэкIа рес-
публикэпсо зэпеуэм Мадинэ и 
гъэсэн Беслъэней Самирэ етIуанэ 
увыпIэр къыщихьащ. Ар ди щхьэу-
сыгъуэу, щIыналъэм диныр къы-
щызыIэтыжахэм япэ махуэм ще-
гъэжьауэ ябгъурыта, иджы езым 
бгъэдэлъ щIэныгъэр къекIуалIэ са-
бийхэмрэ балигъхэмрэ ядэзыгуэш 
егъэджакIуэм цIыхухэр зыгъэпIей-
тей упщIэхэмкIэ зыхуэдгъэзащ. 

- Арэзы укъищIа КъурIэнымрэ 
фикъхьымкIэ зэпеуэр зэрекIуэ-
кIам? Сыт хуэдэ зэхъуэкIыныгъэ 
хеб гъэлъхьэнт, Iэмал уиIамэ, зэхьэ-
зэхуэм и къызэгъэпэщыкIэм? 

- Алыхьыр арэзы къахухъу, хъар-
зынэу ирагъэкIуэкIащ зэпеуэр. Гъэ 
къэси къеджэкIэ къызэрымыкIуэ зиIэ 
ныбжьыщIэхэр щIэуэ утыку къохьэ. 
Iуэхур къызэрежьауэ щытам еп лъы-
тыжмэ, зэрефIакIуэм шэч хэлъкъым. 
Зэманым зыщихъуэжкIэ, «ярэби, мы 
тIэкIур тхухэлъхьэжамэ, нэхъыфIыж 
хъунут» щIыжыпIи къыпхуохуэ, дауи. 
Псалъэм папщIэ, нэхъ пасэм зэ-
хаублэу щыта зэхьэзэхуэхэм сабийхэм 
фикъхьымкIэ ябгъэдэлъ щIэныгъэм-
рэ КъурIэным къызэреджэмрэ щхьэ-
хуэ-щхьэхуэу къыщапщытэу щытащ. 
Иджыпсту а тIури зэхагъэхьэжащи, 
щхьэж бгъэдэлъ зэфIэкIыр нэгъэса-
уэ наIуэ къэмыхъуу къысщохъу. 

- Сыт ахэр щхьэхуэ-щхьэхуэу къы-
зэрапщытэнум фейдэуэ къихьы-
нур? 

- Сабий нэхъыщIэхэм КъурIэн 
еджэкIэ дахэ дыдэу ящIэу зрагъасэ. 
Ауэ фикъхьым хамыщIыкIмэ, Къур-
IэнымкIэ къахь нагъыщэр ягъэлъэ-
хъшэн хуей мэхъу. Япэм «Фикъхьым 
хуэIэзэхэр», «КъурIэным хуэIэзэхэр» 
жаIэурэ ягуэшу щытащ. Ар Iуэхур 
ефIэкIуэным нэхъ йозэгъ, сэ сызэреп-
лъымкIэ. Фикъхьым хуэIэзэм и 
 КъурIэн къеджэкIэр нэхъ къыщыкIэ-
рыхум дежи къэхъур ардыдэращ. Зы 
лъэныкъуэр фIыуэ къыщехъулIэкIэ, 
сыт ар щхьэхуэу къыхэбгъэщ щIэмы-
хъунур? Ар зы. ЕтIуанэу, зэхьэзэхуэм 
хэтхэр ныбжькIэ зэрагуэш щIыкIэми 
хэплъэжын хуейщ. Илъэси 6-м ще-
гъэжьауэ 13-м нэс зы гупым хохьэ. 
Илъэс 13-м щегъэжьауэ 25-м нэс - 
къы кIэлъыкIуэм. Абыхэм я зэхуакур 
иныIуэщ. Илъэс 12 фIэкIа мыхъу са-
бийхэр зи ныбжьыр 19, 21-рэ ири-
къуахэм япоуэ. Дахащэу къеджахэщ 
ныбжьыщIэ нэхъыжьхэр, ауэ апхуэдиз 
илъэс зи зэхуакухэр зэпебгъэуэныр 
сфIэзахуэкъым. 

- КъурIэн къеджэкIэ зригъэ-
щIэным ехъуапсэу, ауэ хьэрыпыб-
зэм къигъэшынэ куэд щыIэщ. «Сы-
сабиижкъыми, си акъылым жану 
къыхуэщтэжынукъым», - жызыIэхэр 
зы гуп. «КъэпсэлъыкIэр къызэмы-
хъу лIэрэ, цIыхухэр зыщызгъэды-
хьэшхмэ, дауэ хъун?» - жызыIэхэр 
етIуанэ. КуэдкIэ пэжыжьэ адыгэб-
зэр къурIэныбзэм и къэпсэлъыкIэ 
пэжым? 

- Ди бзэм хэт хьэрфхэр хьэрыпыб-
зэм ейхэм я нэхъыбэм тохуэ. Хьэрф 
зытхух гугъу дыдехьу къыхэхуэми, 
ахэри дахэу къыджьэдокI. Укъэзы-
гъэувыIэн щхьэусыгъуэ щыIэн хуей-
къым а лъэныкъуэмкIэ. 

- Щапхъэм нэхъ гурыIуэгъуэ 
ищIынут дызытепсэлъыхьыр.

- Псалъэм папщIэ, [къ], [тI], [б], 
[дж], [д] - ахэр псори дэри диIэщ. 
Иджыри [хь], [хъ], [гъ] - ахэри ды-
дейщ. [гь]-р ди Iэлыфбейм хэмытми, 
бзэм хэтщ, къыдопсэлъ. «Гьэлий» 
жытIэмэ, псалъэм папщIэ. Нэхъ гугъу 
дызыдехь хьэрфхэр - «съад», «дъад» 
хуэдэхэращ. [зъ]-р диIэкъым, ауэ ари 
ди къэпсэлъыкIэм пэгъунэгъущи, зы-

Екатеринбург къалэм дэт еджапIэ         
№92-м и 10-нэ классым щеджэ хъыджэбз 
цIыкIур фокIадэм и 1-м «щIагъщIэлъкIэ 
школым къэкIуащ». 

«СЭ сыщыунафэщIкIэ, - жиIащ еджапIэм 
и директор Калинин Максим, - хъыджэбз 
цIыкIум сыт и лъэныкъуэкIи сыкъыщ хьэ-
щыжын хуейщ. Дэ сабийм и гум демыуэну 
дыхэтщ. Абы къыгурыIуэжакIэщ махуэшхуэ 
пшыхь къызэрымыкIуар. ДяпэкIэ апхуэдэу 
ищIэжынукъым, фIы дыдэуи йоджэ». 

«Мыр плIэ кIэщIу аращ, щIагъщIэлъкъым! 
- къикIуэтакъым езы пщащэри. - ПлIэ 
кIэщIщ! Джанэ щыстIэгъэну сыхуейтэкъы-
ми, щыстIэгъакъым!» 

А махуэ дыдэм гимназие №108-м щеджэ, 
7-нэ классым щIэс щIалэ цIыкIур еджапIэм 
къекIуэлIащ… цIыхубз щыгъынкIэ. Ари къы-
щыхъуар Екатеринбургщ. Зи гугъу тщIа са-
биитIри зыми щIихужакъым, игъэукIыта-
къым, ирагъэгъэзэжакъым. Къэрал псом 
хэIущIыIу щыхъуа нэужьщ зыгуэр жраIэн 
зэрыхуейр ягу къыщыкIар. 

Тюмень къалэм дэт еджапIэ №88-м 
къыщыхъуар нэгъуэщIщ. Мы еджапIэм фо-
кIадэм и 1-м екIуэлIа, пэщIэдзэ классым 
щIэс дагъыстэн хъыджэбз цIыкIум и щхьэм 
IэлъэщI хужь телъти, унафэщIым щIи-
гъэхьэн имыдэу еджапIэм щIихужащ. Нэм 
къыщIэуэр, дауи, сабийр Кавказым зэры-
щыщымрэ муслъымэн дин зэрызэрихьэм-
рэт. Къэхъуар хэIущIыIу зыщIар хъыджэбз 
цIыкIум и анэрщ. Iэуэлъауэшхуэ къызэры-
хъейуэ, Тюмень областым и губернаторым 
и къуэдзэ Райдер Александр хъыджэбз 
цIыкIум и адэ Давудов Ибрэхьимрэ псори 
къэзыгъэхъея школ директор Головчак Еле-
нэрэ захуигъазэри, мамырыгъэр трагъэ-
кIуащ. 

«УщIэгузэвэн зыри щыIэкъым. Хъыджэбз 

цIыкIум IэлъэщI телъу еджакIуэ кIуэну зэ-
римурадым директорыр нэхъ пасэу щы-
гъуазэ ищIын хуеяуэ аркъудейщ», - жиIащ 
Райдер Александр къэхъукъащIэм щы-
тепсэлъыхьыжым. 

«ЕмыкIу къэтхьащ, - жиIащ хъыджэбз 
цIыкIум и адэ Давудов Ибрэхьими. - КхъыIэ, 
фигу Iей къысхуивмыгъэлъ». ЩIалэм зэ ры-
мыкъуаншэр, дауи, ищIэжырт, ауэ мамыры-
гъэм и хьэтыркIэ псэлъэкIэ екIу къигъэлъэ-
гъуащ, муслъымэным хуэфащэ тэмакъ-
кIыхьагъыр къыпкърыщу. 

Головчак Елени IуагъэкIыну хуейтэкъым. 
«Сэ сабий псори си зэхуэдэщ, - жиIащ абы. 
- ЕджакIуэхэм щыгъын зэщхь щIыщра-
гъэтIагъэм щхьэусыгъуэ имыIэу щыткъым. 
Унагъуэхэм я хэхъуэхэр зэхуэдэкъым. Сабий-
хэр еджакIуэ къызэрыкIуэну щыгъыныр 
къыхэзыхыр адэ-анэхэм я советырщ, иужькIэ 
администрацэр кIэлъыплъу аращ абыхэм 
уставым ирагъэува унафэм». 

Къэрал Думэм и депутат Хамзаев Сулъ-
тIан егъэджэныгъэмкIэ министр Кравцов 
Сергей курыт еджапIэхэм щIэс муслъымэн 
хъыджэбз цIыкIухэм IэлъэщI ятелъыну 
зэрыхуитым теухуа унафэ пыухыкIа пха-
гъэкIын лъэIукIэ зыхуигъэзащ фокIадэм и 
14-м. 

«Мы къэхъукъащIэмкIэ Iуэхум кIэ етту, 
егъэджакIуэу ди къэралым ис псоми къа-
гурыгъэIуапхъэу къызолъытэ школыр щIэны-
гъэм нэмыщI, диныр щIэгъэкъуэнышхуэ 
зыхуэхъу гъэсэныгъэми и хэщIапIэу зэры-
щытыр, - щыжиIащ депутатым Думэм и зэ-
хуэсым. - Тюмень дэт школым къыщыхъуар 
къаугъэ къэгъэхъеипIэ мыхъу щIыкIэ, унафэ 
пыухыкIа щIын хуейщ. Сабийм игурэ и 
щхьэрэ зэрызэтрахуам ищIыIужкIэ, Тхьэр и 
фIэщ зэрыхъур даIыгъыным и пIэкIэ, къуан-
шагъэ гуэр илэжьам хуэдэу къыфIа-
гъэщIащ». 

догъэсэф. «Хь» щабэр димыIэ щхьэ-
кIэ, уелIалIэмэ, ари къохъулIэ. 

- «Хь» зимыIэххэ лъэпкъ щыIэкъэ, 
«рэхьмэт»-р «рэхъмэт»-у фIэкIа 
 къахуэмыпсэлъу? 

- ЩыIэщ. Дамаск дэт «Джамихьэ 
Абу Нур» институтращ сэ сыщеджар. 
Абы лъэпкъ-лъэпкъыу къэрал щэ 
 ныкъуэм къикIахэр дыщызэдеджэр -
ти, адыгэхэм хуэдэу тыншу макъхэр 
къызыжьэдэкI куэд яхэттэкъым. 
ПсынщIэу икIи тыншу зедгъэсэфырт, 
ди бзэр хьэрыпыбзэм зэрыпэгъунэ-
гъум щхьэкIэ. Китайм щыщхэр гугъу 
дыдэ ехьырт. Урыс муслъымэнхэр ди 
гъусэти, абыхэм я дежкIи тынштэ-
къым. Ди лъэпкъыр КъурIэн къе-
джэкIэ зэрызедгъэсэным дыхуэщIауэ 
нэхъ дыщытщ зыкъомкIэ. Хьэрф зыт-
хухым къищынэмыщIа, адрей псори 
ди макъхэм тохуэ. А темыхуэ зытхух-
ми гугъу дыдехьыркъым.

- Тыркуми ущеджатэкъэ, Мадинэ? 
- Тыркум, Истамбыл зы илъэскIэ 

КъурIэн егъэджэкIэмкIэ курс сы-
щыIащ. Абдежми ди щхьэ щIетхьэхын 
къыхэкIакъым, Тыркур зэрымус лъы-
мэн къэралым хуэдэу. Адыгэ къэп-
сэлъыкIэр бзэ куэдым ейхэм токIуэ. 
Ныбжьым и гугъу тщIымэ, зы нанэ 
сигу къокIыж щIэх-щIэхыу. Налшык, 
Совет уэрамым тета мэжджыты -
жьым сыщылажьэрт абы щыгъуэ. 
Илъэс 80-м фIэкIауэ зы нанэ къыс-
хуэкIуауэ щытащ. «Си фIэщ хъур-
къым схузэгъэщIэжыну, - жиIащ. - Сэ 
си гъащIэр сыкоммунисту, диным 
сыпэжыжьэу сыкъэгъуэгурыкIуащ. 
Иджы ныбжь сиIэу къыспкърыхьащ 
мы Iуэхур. «Ялыхь, сымылIэ щIыкIэ 
мы КъурIэным къеджэкIэ сыгъащIи, 
нэгъуэщI мыхъуми, зэ сикIауэ сы-
гъалIэ», - жызоIэ». Алыхьыр къыдэIэ-
пыкъури, еджэкIэр фIыуэ ищIащ. 
ИужькIэ сыщIэупщIэжати, а зэры-
хуеям хуэдэу КъурIэным икIауэ ду-
нейм ехыжауэ щытащ. 

- НтIэ, илъэс 80-м нэхърэ нэхъы-
щIэхэр къыщIикIуэтын щыIэкъым. 

- Илъэс 60-м, 70-м щIигъуахэми 
 къащтэ. Ипэм цIыху балигъ защIэт ди 
дерсэщхэм щIэсыр. А зи гугъу сщIа, 
Совет уэрамым тета мэжджытым 
щезгъэджахэр нэхъыжьыжхэт, балъ-
къэррэ адыгэу зэхэсу. Иджыри зэ-
зэмызэ Налшык мэжджытышхуэм 
мэрем махуэм къекIуэлIауэ саро-
хьэлIэ. 

- ЦIыху куэд соцIыху нэмэзым 
зэрехъуапсэр зыхэпщIэу, ауэ я гум 
къизэрыхь шэчхэм ялъахъэу. 
«Нэмэзым сытеувэрэ, зэрыщытын 
хуейм хуэдэ дыдэу сыщымытыфмэ, 
си теплъэр схузэмыгъэзахуэмэ…» - 
жаIэу. Апхуэдэхэм сыт хуэдэ чэн-
джэщ ептынт? 

- Алыхьталэм дэ фарз къытщищIа-
хэр псори зэхуэдэу нэгъэсауэ тхуэмы-
гъэзащIэми, языхэзыр зыхуей хуэд-
гъазэмэ, ар зэрыдмылэжьым щхьэкIэ 
къыттехуэн хуея гуэныхьыр хэщIа 
мэхъу. ЦIыхум щIэныгъэ игъуэтыху и 
мыхъумыщIагъэр хэщIурэ кIуэуэ 
 аращи, и гурыIуэныгъэр здынэсым 
нэсщ Алыхьталэми къытрилъхьэр. 
ЯпэщIыкIэ нэмэз ищIын щIидзэнщ. 
Ауэрэ ехъуэпсэнщи, IэлъэщIи зыт-
рилъ хьэнщ, КъурIэн еджэнщ. Ап-
хуэдэурэщ, армыхъумэ, псори ищIэу, 
сытри зэIубзу къыгурыIуэу щIидзэр-
къым зыми. Зыри занщIэу щихъ 
 хъуркъым. Муслъымэн къэралыгъуэ 
дыкъыщыхъуауэ, ди адэ-анэхэм хуи-
ту дин зэрахьэрэ дызэрыцIыкIурэ 
къытхалъхьауэ щытамэ, абы щы-
гъуэм нэгъуэщI еплъыкIэт диIэнур. 
Иджыпсту дызэрыт зэманым цIыхум 
къытехуэр къыжезыIэн, уеблэмэ 
 муслъымэн диным тет адэ-анэ 
имыIэнкIи хъунщ. Муслъымэн къэра-
лыгъуи дыкъыщыхъуакъым, хьэ ры пы-

бзэри тщIэркъым. Ахэр псори зэ-
хуэпхьэсыжу щытмэ, фарз къытхуи-
щIахэм языхэзыр, ар нэщI ирехъу, 
нэмэз, сэджыт, хьэж ирехъу, дгъэза-
щIэмэ, ар ди гуэныхьым хэщIа мэхъу. 
АдэкIэ цIыхум щIэныгъэ игъуэтыху, 
къыхигъахъуэм-къыхигъахъуэурэ, 
ищIэн хуейхэр ирикъумэ, ахьей, нэ-
хъыфIыж. Аращи, псо дыдэри занщIэу 
пхузэфIэмыкIми, зы ныкъуэкIэ, зы 
IыхьэкIэ къалэным упэрыхьэмэ, а 
фарзыр зымыгъэзащIэм и гуэныхьыр 
къыптехуэнукъым. 

- ПхузэфIэкIыр пIех? 
- Ара дыдэщ, пхузэфIэкIыр пIех, 

пху зэфIэмыкIыр къыптрилъхьэр -
къым. «ЦIыхум хузэфIэмыкIын теслъ-
хьакъым», - жеIэ Алыхьталэм. «Псо-
ри тынш щысщIащ», - жи. 

- Нэмэз зыщIхэр гугъу дыдэ ехьущ 
нэхъыбэм къазэрыщыхъур. 

- Диныр цIыхум гугъуу къыщызы-
гъэхъур бгъэдэлъхьэкIэращ. Иджып-
сту мы щIалэгъуалэм «дэ фарзым те-
ту зыдохуапэ», «дэ дынэхъыфIщ» 
жыхуаIэу, нэм зыкъыщIадзэ. Ар хьэ-
дису щыIэщ, щэлатымрэ сэламымрэ 
зэха Бегъымбар лъапIэм жиIауэ. «Сэ 
нэхъ ткIийуэ сIыгъщ диныр, сэ нэхъ 
екIуу сыхуэпащ мобы нэхърэ, сэ сы-
нэхъ щIэхъумащ, сэ жьакIэ стетщ, мо-
бы теткъым», - жыпIамэ, аркъудейм-
кIэ гуэныхь къэпхьащ, жи. Зыбгъэ-
пэгэныр, адрейхэм захэпIэтыкIыныр 
къыпхуидэркъым. «Сэ сурэ нэхъыбэ 
сощIэ», «Сэ нэмэз нэхъыбэ сощI», 
«Сэ нэхъ пэжу икIи нэхъ дахэу сыкъо-
джэ КъурIэным», - жыпIэ хъунукъым. 
Адрей цIыхухэр бгъэпуда мэхъу 
абыкIэ. Алыхьталэм пщэдей Iуэхур 
къы зэридзэкIыу, а уэ бгъэлъэхъшар 
уэ нэхърэ нэхъ лъапIэ ищIыным 
 хуитщ. ЩапхъэкIэ, щытыкIэкIэ, хьэл-
щэн дахэкIэ къызэрыдэпхьэхыным 
иужь уитыну аращ. Мыбы зыкъомым 
зэуэ зыкъахуапэри, я нэмэз блэкIми 
мэхъу, мыхъумыщIэ къапсэлъми, 
щытыкIэ дахэ ямыIэми мэхъу. Ауэ 
IэлъэщI ятелъмэ е жьакIэ ятетмэ, 
абыкIэ зэфIокI. 

Ислъам диныр къапщтэмэ, зэры-
щыту дахагъэрэ, къабзагъэрэ, тынш-
рэщ. ТкIиягъ хэткъым ислъамым. 
Диным зиубгъун щIидза нэужь, къа-
зэуаи яхэтщ, ауэ и нэхъыбэ лъэпкъыр 
щапхъэфIкIэ къыдахьэхауэ аращ. 
Чыристан лъэпкъхэр муслъымэнхэм 
къадэгъуэгурыкIуэурэ, къехъуапсэурэ 
я диныр яхъуэжауэ аращ, армыхъумэ, 
диныр къафщтэ жаIэу хагъэзыхьа-
къым. Ди жагъуэ зэрыхъущи, щIалэ-
гъуалэм ар къагурыIуэркъым. Къа-
гурыIуамэ, апхуэдэу щытынутэкъым. 
ЦIыхум ягу зыщагъэкI, диным Iуа-

гъэщт я ткIиягъымкIэ. «Фи гум 
илъымкIэ нэгъунэ жэуапым фра-
шэлIэнущ», - жызыIэ Iэятыр къеха 
иужь, щэхьабэхэр шынэм зэщIищтат. 
Куэд дэмыкIыу, абы «Амэнэ рэсу-
лу»-м хэт псалъэхэр къыкIэлъыкIуащ. 
«Ялыхь, дыщыуамэ, зыгуэр тщыгъуп-
щамэ, къытхуэгъэгъу» жыхуиIэр. 
Щыуэни къытхэкIынущ имыщIэны-
гъэкIэ, гъуэщэни къытхэкIынущ. Ауэ 
делъэIумэ, къызэрытхуигъэгъунур а 
Iэятым къегъэлъагъуэ. Аращи, цIыхур 
зыщыбгъащтэ хъунукъым. 

ТегъэщIапIэ нэхъыщхьэу сэ къас-
щтэр «Ла Iикрахьэ фи ддин» - «Диным 
хэгъэзыхь хэлъкъым» псалъэхэращ. 
«ФэркIэ гугъуехь хуейкъым Алыхь-
талэр, тыншыгъуэщ зыхуейр», - жеIэ. 
«ТIа Хьа» сурэми хэтщ: «Уэ гугъу ури-
гъэхьын щхьэкIэкъым КъурIэныр 
къыщIригъэхар». ЦIыхур диным езы-
гъэхъуэпсэн фIэкIа, нэгъуэщI зыри 
ухуейкъым, хэбгъэзыхьыныр къып-
хуидэркъым. Ардыдэращ зытеухуар 
«Амэнэ рэсулу» IэятитIри. «ЦIыхум 
хузэ фIэмыкIын къытрилъхьэркъым», 
- щыжиIэм деж, абы къригъэкIыр уи 
къарум къимыхьын къызэрыппи-
мыубыдырщ Алыхьталэм. Псалъэм 
папщIэ, цIыху сымаджэм нэщI хуэ-
мыIыгъмэ, ар ипшыныжыну Iэмал 
 кърет. Хуэмыпшыныжмэ, ахъшэ 
щхьэ щетыкIри, зэфIокI. Ардыдэри 
имыIэу щытмэ, зыри щхьэщимыты-
кIауи щхьэщокI, жи. ГъуэгурыкIуэм и 
нэмэзыр зэригъэкIэщIыр, зэуIуу 
 пщIыну зэридэр, а псори Алыхьталэм 
диныр тынш зэрытщищIам и щы-
хьэтщ. Тынш къытщищIыр дэ гугъу 
зыщытщIыж хъунукъым. ДахагъкIэ, 
щапхъэкIэ, щытыкIэкIэ ебгъэхъуэпсэн 
хуейуэ аращ. 

- Нэмэз сщIарэт жозыгъэIэри зи 
дин зехьэкIэр уигу ирихь цIыху 
ухуэзэмэщ. 

- Шэч хэлъкъым. Диным къепша-
лIэм зыдэбгъэшын хуейуэ аращ, ар-
мыхъумэ, уэ зыми зыкъыбдигъэшы-
нукъым. Задэбгъэшу, диныр зэры-
тыншыр, зэрыкъабзэр щапхъэкIэ, уи 
щытыкIэкIэ ебгъэлъагъуну аращ, ар-
мыхъумэ мыпхуэдэу пщIэн хуейщ, 
мыр щыптIэгъэн хуейщ, мыпхуэдэу 
зыпщIын хуейщ жыпIэкIэ, ар цIыхум 
и тхьэкIумэм ихьэнукъым. 

Зы хъыбар куэдрэ жызоIэж. ЦIыхубз 
гуэр къэкIуауэ щытащ си деж, и щхьэ-
гъусэм къишэри. И Iэбжьанэ-лъэб-
жьанэхэри и Iупэри плъыжьу лат, бос-
тей плъыжьыбзэ щыгът, и лъэгуа-
жьэм нэмысу, туфлъэ плъыжьитIи 
лъыгът. И щхьэцхэри «прическэт». 
Сытми, «зыIуегъэх» жызигъэIэу, щIэп-
хъуэжын и мураду къэкIуауэ арат, 
иужькIэ зэрыжиIэжамкIэ. «Къеб-
лагъэ» жысIэри, и Iэбжьани, и нэб-
жьыци, и Iупи сеплъакъым, абы теу-
хуауэ зы псалъи жесIакъым. «Нэмэз 
щIыкIэ зэзгъэщIэнут», - жиIащ. «Уэз-
гъэщIэнщ. Сыт пщIэхэр?» Нэмэзыб-
зэр ищIэрт. «КъакIуэ-тIэ, дытеувэнщи 
тщIынщ», - жызоIэ. Пщэдджыжь нэ-
мэзым щыщIэздзэри, тэджыкIэ, тIы-
сыкIэхэм зедгъэсащ, дыжысIэ хуэ-
дэурэ езгъэлъэгъуащ. Езгъэлъагъурэ 
пэт, къопсалъэри жеIэ: «Уимыгугъэ   
сэ мы нэмэзыр сщIы щхьэкIэ, фэ 
фэщхьу зысхуэпэну!» «Ухуэмеймэ, 
зумыхуапэ. Нэмэзыр уигу къизылъхьа 
Алыхьталэм, хуеймэ, IэлъэщIри 
 къыптрилъхьэнщ», - жесIэри щIэз-
гъэкIыжауэ щытащ. Иджы сыхуэзэху 
ар сигу къегъэкIыж. «Мыбы зыгуэр 
къызиудэкIамэ, ар щхьэусыгъуэ 
сщIын ти, сыщIэкIыжынт» жысIэу сы-
къэкIуати, Iэмал къызэптакъым», - 
жи. IэлъэщIи зытрилъхьакIэщ. Ара-
щи, фIым къимышэ Iейм къишэр-
къым. 

- ФIыщIэ пхузощI, Мадинэ! Зэхэт-
хам и сэбэп Алыхьым къыдигъэкI. 

Бахъсэн къалэм дэт, Быф Джэмал ири-
гъэщIа, Шыкуэм и цIэр зезыхьэ уэрамым 
тет «Кушмэзыкъуей» мэжджытышхуэр. 

Къашыргъэ Мухьэмэд ефэнды

Ахъшэ-
мыр

ЖасырМахуэхэр Пщэдджы-
жьыр

Дыгъэр
къыщы-
щIэкIыр

04.32 
04.33 
04.35 
04.36 
04.37 
04.38 
04.39 
04.40 
04.42 
04.43 
04.44 
04.45 
04.46 
04.48 
04.49 
04.50 
04.51 
04.52 
04.54 
04.55 
04.56 
04.57 
04.59 
05.00 
05.01 
05.02 
05.04 
05.05 
05.06 
05.08 
05.09

Шэджа-
гъуэр

12.06 
12.05 
12.05 
12.05 
12.05 
12.04 
12.04 
12.04 
12.03 
12.03 
12.03 
12.03 
12.02 
12.02 
12.02 
12.02 
12.01 
12.01 
12.01 
12.01 
12.01 
12.01 
12.01 
12.00 
12.00 
12.00 
12.00 
12.00 
12.00 
12.00 
12.00

06.02 
06.03 
06.05 
06.06 
06.07 
06.08 
06.09 
06.10 
06.12 
06.13 
06.14 
06.15 
06.16 
06.18 
06.19 
06.20 
06.21 
06.22 
06.24 
06.25 
06.26 
06.27 
06.29 
06.30 
06.31 
06.32 
06.34 
06.35 
06.36 
06.38 
06.39

Ичын-
дыр

15.19 
15.17 
15.16 
15.15 
15.14 
15.12 
15.11 
15.10 
15.08 
15.07 
15.06 
15.04 
15.03 
15.02 
15.01 
14.59 
14.58 
14.57 
14.56 
14.54 
14.53 
14.52 
14.51 
14.49 
14.48 
14.47 
14.46 
14.45 
14.44 
14.44 
14.43

17.51 
17.49 
17.47 
17.45 
17.43 
17.42 
17.40 
17.38 
17.36 
17.35 
17.33 
17.31 
17.30 
17.28 
17.26 
17.25 
17.23 
17.21 
17.20 
17.18 
17.17 
17.15 
17.14 
17.12 
17.10 
17.09 
17.08 
17.06 
17.05 
17.03 
17.02

1, щэбэт
2, тхьэмахуэ
3, блыщхьэ
4, гъубж
5, бэрэжьей
6, махуэку
7, мэрем
8, щэбэт
9, тхьэмахуэ
10, блыщхьэ
11, гъубж
12, бэрэжьей
13, махуэку
14, мэрем
15, щэбэт
16, тхьэмахуэ
17, блыщхьэ
18, гъубж
19, бэрэжьей
20, махуэку
21, мэрем
22, щэбэт
23, тхьэмахуэ
24, блыщхьэ
25, гъубж
26, бэрэжьей
27, махуэку
28, мэрем
29, щэбэт
30, тхьэмахуэ
31, блыщхьэ

19.31 
19.29 
19.27 
19.25 
19.23 
19.22 
19.20 
19.18 
19.16 
19.15 
19.13 
19.11 
19.10 
19.08 
19.06 
19.05 
19.03 
19.01 
19.00 
18.58 
18.57 
18.55 
18.54 
18.52 
18.50 
18.49 
18.48 
18.46 
18.45 
18.43 
18.42

1

13. «ЕсэнтIыгу»
14. «Алания -2   

УсакIуэ, публицист, КъБР-м щэнхаб-
зэмкIэ щIыхь зиIэ и лэ жьакIуэ, УФ-м и 
Журналистхэми ТхакIуэхэми я зэгу-
хьэныгъэхэм хэт Джэрыджэ Арсен 
 КъБКъУ-м и тхыдэ-филологие факульте-
тым щеджащ 1965 - 1970 гъэхэм. И япэ 
усэхэр ихуащ тха кIуэ ныбжьы щIэ хэм я 
Iэдакъэ щIэкIхэр щызэ хуэхьэса «ЩIа-
лэгъуэ ауз» тхы лъым. «Жэщ уэрамхэр», 
«Сэ еджэкIэ зызогъащIэ», «Си шыпхъу 
цIыкIуу Дахэуэс», «Уэрамыщхьэ» усэ 
тхылъхэр, нэгъуэщIхэри къыдигъэкIащ, 
адыгэ спортсмен цIэры Iуэхэм теухуа 
тхы лъышхуитI игъэхьэзыращ. Ар щы-
лэжьащ Шэджэм район газетым, «Адыгэ 
псалъэ», «Кабардино-Балкарская не-
деля» газетхэм, «Iуащхьэмахуэ» жур-
налым, радиом, телевиденэм Щэнхаб-
зэмкIэ министерствэм. Мы зэманым 
«Эльбрус» тхылъ тедзапIэм и редак-
торщ. Джэрыджэ Арсен и ныбжьыр 
 фокIадэм и 26-м илъэс 75-рэ ирикъуащ. 

ЗИ сабиигъуэмрэ щIалэгъуэмрэ зэман 
гугъум хиубыдахэм ящыщщ Джэры - 
джэр. Абы и ныбжьым итахэм ящыщу 
 къуажэм къыдэкIыу еджакIуэ къэкIуэну 
къызэ хъулIэхэм насыпышхуэ къеуэлIауэ 
къащыхъурт, сыту жыпIэмэ, зауэ нэужь 
зэман хьэлъэм къэхъуахэм еджэну, 
щIэныгъэ тэмэм зрагъэгъуэтыну Iэмал 
яIэу щытакъым. Школ нэужьым унагъуэ 
лэжьыгъэм къыдэхуэртэкъыми, абы щы-
зэхах, къы щIах тIэкIурат щIэныгъэу яIэр. 
 Арсен еджэным хуэнэхъуеиншэт. Абы 
 щы гъуэм къуажэ школыр къэзыухахэм 
паспорт  кърамыту зэрыщытам щIалэ-
гъуалэм  гъуэгу къаритыртэкъым. Пас-
портыншэу дэнэ укIуэнт?! И ныбжьым ит-
хэм щыщ куэд щIэныгъэншэу къэзыгъэ-
нари аращ. Школ нэужьым колхозым 
щылэжьэнырт къыпагъаплъэр. Арсени ар 
игъэунэхун  хуей хъуащ. Колхозым зы-
къомрэ щы лэжьа, щIакхъуэ щагъажьэ 
комбинатыр зыухуэхэм илъэскIэ яхэта 
нэужь, и кIэн  къикIри, КъБКъУ-м щIэ-
тIысхьащ, я фIэщ мыхъуххэу. 

IутIыж Борисрэ Арсенрэ зы пэш щIэсащ 
еджапIэр къаухыху. ХьэфIыцIэ Мухьэ -
мэд, БакIуу Хъанджэрий, Гъэунэ Борис, 
Абдокъуэ Iэуес жыпIэми, зэныбжьэгъухэр 
куэд хъурти, зэдэIэпыкъуу зэдеджащ. 

Джэрыджэ Арсен сыт щыгъуи зи ужь 
итыр адыгэбзэмрэ лъэпкъ литературэм -
рэ зэрызригъэужьынырщ, ахэр хъума зэ-
рыхъунырщ, ипэкIэ зэригъэкIуэтэнырщ. 
ЦIыкIу хэм зи къалэмыр хуэзыгъабзэ уса-
кIуэ куэд дызэримыIэр къэплъытэмэ, са-
бий литературэм абы хуищI хэлъхьэны-
гъэр къыпхуэмылъытэным хуэдэу инщ. 

И гъащIэр нэхъ зытеухуауэ щыта IэщIа-
гъэм и гугъу щищIкIэ къыхегъэщ: «Язы-
ныкъуэхэм журналист лэжьыгъэр нэгузе-
гъэужьыпIэу къащыхъуми, ар пэж къым. 
Уеблэмэ уи щхьэм зыщигъэпсэхур зэзэ-
мы зэхэщ. Къэсщтэнщ радиом сыщыщыIа 
зэманри, тхьэмахуэм нэтынитху згъэ-
хьэзырыну си пщэрылъти, жэщ хэм сымы-
жейуэ сы лэжьэн хуей хъурт, - жеIэ Арсен. 
- Хэ хауэ зы Iуэхугъуэ гуэрым нэхъ гулъытэ 
хуэзыщI журналистхэр, дауи, щыIэщ. Ап-
хуэдэхэм нэхъ ущрихьэлIэр телевиденэ, 
газет нэхъ инхэрщ. Ди республикэ цIы -
кIум хуэдэхэм журналистхэм я къалэным 
нэхъ куэд къызэщIиубыдэу щытщ. Ауэ 
тIум щыгъуэми, журналистым щIэныгъэ 
куу иIэу, Iуэхугъуэ куэдым хищIыкIыу 
щытын хуейщ. Нэхъыбэм тхуримыкъур 

щIэныгъэрщ. Журналистыр щIэмычэу 
емыджэм, и къэу хьым химыгъахъуэм, 
удихьэхын хуэ дэу тхэфынукъым. Абы и 
щхьэм сыт щыгъуи илъын хуейщ къэхъу-
къащIэ Iэджэм ехьэлIа хъыбархэмрэ 
 бжыгъэхэмрэ. Нэ хъапэм радиом, телеви-
денэм я журналистхэр Москва щыIэ ин-
ститутым да гъакIуэурэ ди щIэныгъэм 
хыдагъэгъа хъуэрт. Псалъэм папщIэ, сэ 
абы сыщезыгъэджахэм яхэтащ Розенталь 
Дитмар, Левитан Юрэ. Ауэ ди зэманым 
Москва ущемыджэныр Iэмал имыIэу 
 щыткъым, - жеIэ Джэрыджэм. - Куэд 
къэзы щIэну, зи щIэныгъэм хэзыгъэхъу эну 
хуейхэр езыр-езырууи еджэжыфынущ. 
Журналистикэм теухуа тхылъхьэр гъунэжу 
щыIэщ, Интернетри аращ».

Джэрыджэм и гъащIэр Хэкум, лъэпкъ 
литературэмрэ щэнхабзэмрэ хуэлэ жьэ-
ным, адыгэбзэр, хабзэр хъумэным, 
щIэблэм я деж нэхьэсыным триухуащ. 
Псори къыдогъанэри, ныбжьыщIэхэр ку-
рыт еджапIэхэм зэрыщрагъаджэ тхылъ-
хэр гъэхьэзырыным теухуауэ абы иужьрей 
илъэсхэм «Эльбрус» тхылъ тедзапIэм 
щищIамрэ ноби ихь лэжьыгъэмрэ уасэ 
хуэщIыгъуейщ. Уеблэмэ Арсен фIэкIа 
 ап хуэдэ лэжьыгъэм пэлъэщын дгъуэты-
жы нууи къыщIэкIынкъым, ди жагъуэ 
зэры хъунщи.

Джэрыджэ Арсен нэхъыбэу къызэра-
цIыхур журналистущ. Абы къызэригъэпэ-
щауэ радиом къиту щытащ «Жьэгу пащ-
хьэ», «Аркъэн», «Пшыналъэ» нэтынхэр. 
Нэхъыжьы Iуэхэм, дауи, ящIэж а нэтынхэм 
цIыхухэр пэплъэу зэрыщытар. 

ЗэрыгурыIуэгъуэщи, телевиденэми, ра-
диоми, газетми ехъулIэныгъэ иIэу щылэ-
жьэныр дэтхэнэ журналистми хузэфIэкI-
къым. Арсен абыхэм зэрыпэлъэщар и 
щы хьэтщ, япэрауэ, зэрылэжьакIуэшхуэм, 
етIуа нэрауэ, и щIэныгъэкIи, и теплъэкIи, и 
бзэкIи а Iуэхум къыхуигъэщIауэ зэры-
щытам. 

Арсен дохъуэхъу узыншэу, лъэпкъым 
зэрыщхьэпэ и IуэхущIафэм хэмыщIу и 
 IэнатIэм пэрытыну, гукъыдэжрэ псэху-
гъуэрэ къезытын щымыщIэну. 

«Адыгэ псалъэ»
газетым и лэжьакIуэхэр.

Лъэхъуэщым
къихутэнкIэ мэхъу

Урысей ФСБ-м и управленэу КъБР-м щы-
Iэмрэ КъБР-м щыIэ МВД-мрэ я лэжьакIуэхэм 
экономикэ щIэпхъаджагъэхэм пэщIэтынымкIэ 
Iуэхухэр щрагъэкIуэкIым къызэпаудащ щэнха-
бзэм и IэнатIэм и унафэщIым зэрихьа хабзэн-
шагъэр.

ШЭЧ зыхуащIым, «Къэрал концерт зал»                     
ГБУК-м и унэр зыхуей хуэгъэзэныр и кIэм зэ-
рынэмысар ищIэу, зэфIагъэкIа лэжьыгъэхэм 
ехьэлIа актым Iэ щIидзащ икIи IуэхущIапIэм сом 
мин 800 хэщIыныгъэ иритащ. 

УФ-м и Следственнэ комитетым КъБР-м щиIэ 
управленэм уголовнэ Iуэху къиIэтащ, шэч зы-
хуащIым УФ-м и УК-м и 292-нэ статьям и 1-нэ 
Iыхьэм къыщыхьа щIэпхъаджагъэхэр илэжьауэ 
ягъэкъуаншэу. Ар илъэси 2-кIэ ягъэтIысынкIэ 
мэхъу.

НаркотикхэкIхэр
ирагъэкIырт

КъБР-м щыIэ УФСБ-мрэ МВД-мрэ я лэжьа-
кIуэхэм, хабзэншагъэкIэ наркотикхэкIхэр 
 игъэкIыным пэщIэт Iуэхухэр ирагъэкIуэкIыу, 
яубыдащ хуит ямыщI пкъыгъуэхэр республи-
кэм щигъэкIыным пыщIа Къардэн Р. А.-рэ 
 Къардэн Ф. У.-рэ. Абыхэм къыкъуахащ героин 
грамм 46,-4-рэ, метадон грамм 4,56-рэ.

НАЛШЫК къалэ судым и унафэ къару зы-
гъуэтам ипкъ иткIэ, Къардэн Р. А., Къардэн Ф. У. 
сымэ къуаншэу къалъытащ икIи тралъхьа тезы-
рыр зым тутнакъэщ ткIийм щипшынынущ илъэси 
10-рэ мази 6-кIэ, адрейр илъэси 6-кIэ исынущ 
 хабзэр щынэхъ щабэ лъэхъуэщым. 

Пшынауэ Iэзэ, Урысей Фе-
дерацэм щIыхь зиIэ и артист 
ПщыхьэщIэ Мухьэжыр и 
пшынэм къригъэкI къафэ 
зэпIэзэрытым е ислъэмей 
псынщIэм ущедаIуэкIэ, плъэ-
мыкIыу уи нэгу къыщIы -
хьэрт Къэбэрдей-Балкъэрым 
и щIыуэпс дахэр, бзылъхугъэ 
зэкIужхэр, щауэ къуданхэр, 
дадэ жьакIэху Iумахуэхэр… 
КъигъэщI дахагъэмкIэ а 
псом узэрыхишэр имыщIэми 
ярейуэ, тIэкIуи къыпыгуфIы-
кIыу, пшынэ еуэным гугъуехь 
лъэпкъ хэмылъ хуэдэ щыст 
езыр... Псэужамэ, фокIадэм 
и 25-м абы и ныбжьыр илъэс 
90 ирикъунут. 

МУХЬЭЖЫР япэ дыдэу 
пшы нэр къыщищтам илъэ-
сипщI хъууэ арат. И шыпхъухэу 
Бижанрэ Жэнэтхъанрэ (иужь-
кIэ ахэри пшынауэ хъуащ) 
пшынэ къыхуащэхуати, ар 
 къищтэри еуэн щIидзащ. 
Пшынэм макъамэ къызэры-
рагъэкIым зыхуигъэсэн хуей 
хъуакъым Мухьэжыр. И псэм 
дыхьауэ къафэ дахэ зэхихати, 
ар иджыри зэ и тхьэкIумэм 
 къицырхъэну хуабжьу зэры-
хуейм лъигъэкIащ Iэмэпсымэр 
«къигъэпсэлъэн». ТIэкIу ипэ 
си лъадэу къыхэзгъэщынщи, 
Му хьэжыр зыгуэрым и деж 
 зыщигъэсэххауэ жыпIэнумэ, 
ар Къашыргъэ КIурацэщ. 
Илъэ сищкIэ къуажэ клубым 
щылэжьауэ щIалэр «Кабар-
динка» ансамблым ирагъэб-
лэгъат, абы КIурацэ и пшы-
науэт. Япэ тхьэмахуэм ар 
ПщыхьэщIэм хуабжьу къы дэ-
Iэпыкъуащ, къафэ зыбжанэ 
къригъэщIащ. ИлъэсихкIэ щы-
лэжьащ абы Мухьэжыр, итIанэ 
и узыншагъэ IуэхукIэ къыIу-
мыкIыжу хъуакъым, радиом 
уври илъэс 40-м щIигъукIэ абы 
щыIащ. 

И къуэр пшынэ зэреуэр къы-
щищIам, Мухьэжыр и адэр 
къэгубжьат: «Уи Iэхэм яIыгъын 
хуейр шэмэджрэ гуахъуэрэщ, 
пшынэкъым», - жиIэри. Къуэр 
дэзыхьэха Iуэхур анэм ди -
Iыгът. И щхьэгъусэми емыда-
Iуэу (цIыхухъум и псалъэр 
щынэхъыщхьэ унагъуэрэ пэт), 

ПщыхьэщIэ Мухьэжыр къызэралъхурэ илъэс 90 ирокъу

Зи пшынэр шэрашэ
Мухьэжыр и япэ пшынэ -           
фIыр къыхуэзыщэхуауэ щы -
тар аращ. ПщыхьэщхьэкIэрэ 
унагъуэр зэхуэсыжырт, дэт-
хэнэри и къалэн иужь итт, ауэ 
псоми зыхащIэрт къэзылъхуа-
хэмрэ къыдалъхуахэмрэ зэ-
рыгъунэгъур. «Мис а гурыщIэр 
зыми пхуегъэпщэнукъым, - 
жиIэрт Мухьэжыр. - Псалъэм и 
хьэтыркIэ, сэ пшынэ сыще-
уэкIэ, нэхъыбэ дыдэрэ сигу 
къэкIыжыр, си нэгу къыщIэу-
вэр си сабиигъуэрщ, ди жьэгу 
пащхьэрщ, си адэ-анэрщ». 
Пшынэ еуэу зымыдэу щыта 
адэр дихьэхат къуэм макъамэ 
Iэмэпсымэр зэригъэшэрашэм 
икIи щIэх-щIэхыурэ абы елъэ-
Iурт къафэ гуэрым хуеуэну. 

ПщыхьэщIэхэ бынунагъуэ ш-
хуэт - абы къыщыхъуащ бы-
нибгъу: хъыджэбзитхурэ щIа-
липлIрэ. Къалэнышхуэ и пщэ 
дэлъ пэтрэ, анэм хузэфIэкIырт 
фIыуэ ицIыху удз хущхъуэхэр 
къищыпын, игъэгъун, сыма-
джэхэм еIэзэн. Къуажэхэм 
 кърашурэ абы къыхуашэ сы-
маджэхэр и унэ къигъанэрти, 
хъужауэ, зэрагъэщIэгъуэныр 
ямыщIэу, я благъэхэм яшэ-
жырт. Псом нэхърэ нэхъ гъэ-
щIэгъуэныр абы пщIэ къызэ-
рыIимыхырт. «Алыхьым ап-
хуэдэ лъэкIыныгъэ къыщIы-
зитар абы срисондэджэрын 
щхьэ кIэкъым», - жиIэрт. 
Пэжщ, бзылъхугъэм зи гуапэ 
ищIа цIыхухэм хьэжыгъэ, 
гуэдз, нэгъуэщI шхыныгъуэ 
гуэрхэр къыхуашэрт.

- Макъамэм си гур егъэса-
быр, - жиIэрт ПщыхьэщIэм.  
Сешамэ, макъамэм зызе-
гъэгъэпсэху, си гум зыгуэр 
 щIы хьа - пшынэм гупсысэ 
 гуемыIухэм сапыIуеш. Зэ фIэ-
гъэкIын хуей Iуэху къыс-
пэщылъ, аргуэрыжьщи пшы-
нэр къызощтэ, ар зэфIэха 
зэрыхъуну щIыкIэм сегуп-
сысын папщIэ. Япэ дыдэу 
пшынэр къыщысщта дакъи-
къэм щыщIэдзауэ апхуэдэущ 
а Iэмэпсымэм сызэрыхущы-
тар. Пасэ дыдэу ахъшэ 
 къризлэжь хъуащ сэ пшынэм. 
Хуэм-хуэмурэ къуажэм щызэ-
лъащIысащ абы мыIейуэ сы-
зэреуэр. Ди жылэм дэсащ 

Къэбэрдей-Балъкъэрым щы-
цIэ рыIуэ пшынауэ Гъуэтыж 
ТIамышэ. Зэгуэрым абы сри-
гъэблэгъащ и унэ икIи куэдрэ 
си пшынэ еуэкIэм къыщIэ-
дэIуащ. СыкъигъэувыIэщ, и 
пшы нэр къысхуишийри къыз-
жиIэгъащ: «Си IэщIагъэр 
къэпщтащ, сэр нэхърэ нэ-
хъыфIу ар зэбгъэхъулIэни 
пхузэфIэкIащ». Абы иужькIэ, 
шэч хэмылъу, пщIэ нэхъ къыс-
хуащI хъуащ икIи сыщIалэжь 
цIыкIуу къуажэ клубым пшы-
науэу сыкъащтащ. СощIэж япэ 
улахуэр унэм къыщысхьам си 
адэм: «Сыту делэ мы къэра-
лыр, цIыхур пшынэ зэреуэм 
щхьэкIэ улахуэ ириту», - къыз-
жиIауэ зэрыщытар. 

ПщыхьэщIэ Мухьэжыр къа-
фэу 150-м щIигъу игъэза-
щIэрт, абыхэм ящыщу 30-р 
езым итхат. ГъэщIэгъуэнра-
къэ, нотэ ицIыхуртэкъыми Му-
хьэжыр, абы къыхэкIыуи зэи 

композитору зыкъилъытэжа-
къым. Дауэт атIэ зэритхыр ма-
къамэхэр? «Нэхъыбэр пщIы-
хьэпIэу слъэгъуауэ аращ, - 
жиIэрт езым. - Жэщым 
 сы зэпщIыхьа къафэр пщэд-
джыжьым сыкъэтэджырти 
пшынэм къизгъэкIырт».

Пшынауэм уэрэд жыIа кIуэ-
хэм ядэлэжьэн нэхъ фIэфIт, 
абы и IэщIагъэм нэхъ зри-
гъэужьауи къилъытэрт. «Сыт 
хуэдэ уэрэдми къафэ къыпху-
тещIыкIынущ. Псалъэм и хьэ-
тыркIэ, къафэжьхэм ящыщ 
куэдым я лъабжьэр адыгэ 
уэрэдыжьхэрщ, ахэр, жыпIэ-
нурамэ, иджы щыIэхэм нэхърэ 
нэхъыфIщ, нэхъ дахэщ, - 
жиIэрт Мухьэжыр. - Къафэжь-
хэр бгъэзэщIэнуи нэхъ гугъущ. 
Иджы щыIэ пшынауэ щIа-
лэхэм е фIыуэ ялъагъуркъым, 
е ящIэркъым ахэр, хьэмэрэ 
абыхэм еуэну хуэмейрэ? Зэчий 
зыбгъэдэлъ щIалэгъуалэ ди-

Iэщ, тхьэм и шыкуркIэ, ауэ Iэ-
пиплIкIэ зэуэн хуейхэм ма-
щIэщ зезыпщытыр. Иджырей 
къафэхэр нобэрей гъащIэм 
ещхьщ - гъащIэ кIыхьхэкъым, 
купщIэшхуэ яIэкъым, гум 
 къинэркъым…» 

Дэтхэнэ зы пшынауэри япэ 
аккордхэмкIэ къицIыхуфырт 
Мухьэжыр. ЦIыху къэс и ма-
къамэ гъэзэщIэкIэ иIэжу жи-
Iэрт абы. ПшынауэфIщ яху-
жиIэу абы я цIэ къриIуэрт 
 Борий Линэ, Бырмамыт Гуа-
щэкъарэ, Къуэдз Мишэ, Ды-
щэкIхэ ФатIимэрэ Ленэрэ. Ауэ 
зыми химылъхьэу игъафIэрт 
Къашыргъэ КIурацэрэ ТIэш 
ЛакIушэрэ. «Абыхэм я къа фэ-
хэр щызгъэзащIэкIэ согупсыс 
апхуэдэ телъыджэ абыхэм 
 къазэрыхуэгъэщIам. Сэ гу зы-
лъыстэращи, ди къафэхэр 
дэтхэнэм нэхъри адыгэ хаб-
зэм, адыгэ хьэлым нэхъ хуо-
кIуэ: апхуэдэу зэпIэзэрытщ, 
уардэщ, пщIэ зыхуозыгъэщI 
купщIэ яIэщ», - жиIэрт Му хьэ-
жыр. 

Зы Iуэхуми апхуэдэ гузэгъэ-
гъуэ къритыртэкъым Му хьэ-
жыр пшынэ еуэным хуэдэу. 
Ауэ ифIэфI дыдэу дэрт, хи-
дыкIырт. И щхьэгъусэ Зое алэ-
рыбгъу ищIырт, дэным, хэды-
кIыным хуэIэкIуэлъакIуэти, зэ-
гъусэу Iуэхум щыпэрыт щIэх-
щIэхыурэ къэхъурт. ИужькIэ 
пшынэм къыдэхуэу зэман иIэ-
жакъым дэзыхьэх а Iуэхум 
яужь итын хуэдэу. 

ПщыхьэщIэ Мухьэжыр къуэ-
рэ пхъурэ иIэщ. ТIури и адэм и 
лъагъуэм ирикIуакъым: и 
 къуэр сурэтыщIщ, и пхъур тех-
нологщ. Ауэ и къуэрылъху- 
пхъурылъхухэм яхэтщ макъа-
мэр зи мыхамэхэр, дахэу къа-
фэхэр, уэрэд жызыIэхэр. 

Адыгэ къафэм, лъэпкъ пшы-
налъэм къапкърыкI дахагъэр, 
уи нэпс къезыгъакIуэ гуапа-
гъэу абыхэм ящIэлъыр нэсу 
къыгурыIуэрт икIи зыхищIэрт 
Мухьэжыр. Зи пшынэ гъэшэ-
рэшэкIэр нобэми нэгум щIэт 
пшынауэм лъэпкъым хуищIа 
тыгъэщ и гъащIэ псори, ар 
тщымыгъупщэм, тхуэгъэлъа-
пIэм ди насыпщ. 

ИСТЭПАН Залинэ. 

«Спартак-Налшык» (Нал-
шык) - СКА (Дон Iус Ростов) - 
1:1 (0:1). Налшык. «Спартак» 
стадион. ФокIадэм и 25. 
ЦIыху 200 еплъащ. 

Судьяхэр: Привалов (Сочэ), 
Гаджигусейнов (Мэхъэчкъалэ), 
Багдасаров (Владикавказ).

«Спартак-Налшык»: Мица-
ев, Ольмезов, Далиев, Белоу-
сов, Лелюкаев, Хьэшыр, Торо-
сян (Жангуразов, 46), Маслен-
ников, Ашуев (ЛIуп, 79), Дэхъу 
(Къумыкъу, 59), ХъутIэ (Топу-
рие, 59).

СКА: Саутин, Сухарев, Поно-
маренкэ, Ерохин, Мэшыкъуэ, 
Каменщиков, Третьяков, Коте-
льников, Коробов (Стрельчук, 
68), Воротников, Рзаев.

Топхэр дагъэкIащ: Котель-
никовым, 15 (0:1). Ашуевым, 52 
(1:1).

Дагъуэ къыхуащIащ Торо-
сян, Котельниковым, Коро-
бовым, Пономаренкэм, Мэшы-
къуэм, Ольмезовым.

Пенальти худэгъэкIакъым 
Коробовым (56-нэ дакъикъэ).

УРЫСЕЙ Федерацэм фут-
болымкIэ и етIуанэ лигэм и Япэ 
гупым щекIуэкI зэхьэзэхуэм 
ипкъ иткIэ, фокIадэм и 25-м 
«Спартак-Налшыкым» къри-
гъэб лэгъат турнир таблицэм 
къыщыкIэлъыкIуэ Дон Iус Рос-
тов и СКА-р. Иужьрей зэIу -
щIэм хьэл-щэн гуащIэ къыщы-
зэкъуахыу текIуэныгъэ къы-
щызыхьа налшыкдэсхэм зэ-
пэщIэтыныгъэр жыджэру 
къы щIадзащ. ЕпщIанэ дакъи-
къэр екIуэкIыу хэгъэрейхэм 
къыхата угловойм иужькIэ ди 
щIалэхэм ящыщ зым топыр 
щхьэкIэ гъуэм и лъэныкъуэм-

кIэ ириIуэнтIэкIащ, арщхьэкIэ 
ебгъэрыкIуэныгъэр зи нэIэ 
щIэт СКА-м и гъуащхьэтет Сау-
тиным абы къригъэгъэзащ. 

Куэд дэмыкIыу хьэщIэхэм 
контратакэ псынщIэ къызэра-
гъэпэщащ. Гупышхуэу ипэкIэ 
кIуэта ростовдэсхэм къахэжа 
Котельниковым топыр къыхуа-
гъэжащ, ди гъуащхьэхъумэхэм 
Iэзэу къапекIуэкIри, гъуэм 
 еуащ. Мицаевым абы къригъэ-
гъэзэну Iэмал иIакъым - 0:1. 

ЩытыкIэр икIэщIыпIэкIэ 
ягъэ зэкIуэжыну «Спартак-Нал-
шыкым» ебгъэрыкIуэныгъэ -
хэр къызэригъэпэщын щIи-
дзащ. Абы хэту ди хьэрхуэ-
рэгъухэм я штрафнойм 
 щихьэм ХъутIэм топыр къы Iэ-
рыхьащ, ауэ напIэзыпIэм ар 
къэзыухъуреихьа гъуащхьэ-
хъумэхэм къагъэувыIащ. Къы-
кIэлъыкIуэ дакъикъэм хэгъэ-
рейхэр иджыри зэ СКА-м екIуэ-
лIащ. Штрафнойм щихьэм 
 топыр зыIэщIэзэрыхьа ди щIа-
лэхэм я ебгъэрыкIуэныгъэр 
къызэтекъутащ. 

ЗэIущIэм и япэ Iыхьэм и 
иужьрей дакъикъэхэм «Спар-
так-Налшыкыр» иджыри рос-
товдэсхэм я лъэныкъуэмкIэ 
гупышхуэу кIуэтащ. Ебгъэ-
рыкIуэныгъэм хэту Лелюка-
евыр лъэщу еуащ. Пкъом те-
хуэу къигъэлъеижа топым 
 ХъутIэр кIэлъеуэжащ, арщхьэ-
кIэ зымащIэкIэ техуакъым. 

Загъэпсэхуу къихьэжа нэужь 
хэгъэрейхэм я ебгъэрыкIуэны-

гъэм пащащ. ЗэкIэлъхьэужьу 
Сиукаевым и гъуэм бгъэ-
дыхьащ ХъутIэмрэ Хьэшы-
рымрэ. Ди щIалэхэм ягъэзэщIа 
штрафнойм иужькIэ топыр 
къызыIэрыхьа Алан гъуэм пэ-
гъунэгъу щыхъум еуащ, ауэ зы-
мащIэкIэ техуакъым. 

Дакъикъэ зыбжанэ нэхъ дэ-
мыкIыу «Спартак-Налшы кым» 
я гугъуехьым хуэфэщэн тыгъэ 
къыпэкIуащ. Топыр иIыгъыу 
СКА-м и штрафнойм ихьа 
 Далиевыр Ашуевым и лъэны-
къуэмкIэ къыхитащ. Мурад зэ 
еуэгъуэкIэ топыр Сиукаевым 
пэгъунэгъу плIанэпэм ди-
гъэкIащ - 1:1.

Тепщэныгъэ яIэщIэкIар икIэ-
щIыпIэкIэ ягъэзэкIуэжыну рос-
товдэсхэр гупышхуэу ипэкIэ 
кIуэтащ. ЕбгъэрыкIуэныгъэ 
шы нагъуэр яхузэтемыIыгъэу 
ди щIалэхэм хабзэр ди штраф-
нойм къыщызэпаудын хуей 
 хъуащ - пенальти. Ар игъэ-
зэщIэну дзыхь къызрагъэза 
гупым и капитан Коробовыр 
Мицаевым и гъуэм техуакъым. 

ЕтIуанэ Iыхьэм и кIэух да-
къикъэхэм зэпэщIэтыныгъэр 
нэхъ къызэщIэплъащ. Абы хэту 
хьэщIэхэм я гъуащхьэхъумэ-
хэм яIэщIэкIыу Саутиным хуэ-
занщIэ хъуа Ашуевым и еб-
гъэрыкIуэныгъэр гъуащхьэте-

тым къызэпиудащ. 
Абы къыкIэлъыкIуа контра-

такэм хэту СКА-м и футболист-
хэр япэ ищыжыну IэмалыфI 
дыдэ яIащ. Ди хьэрхуэрэгъу-
хэм ящыщ футболистыр зэуа 
топым Мицаевыр лъэмыIэсу 
гъуэмкIэ иунэтIащ. Гъуэм ды-
хьэным метр зыбжанэ фIэкIа 
къэмынэжауэ абы нэса Оль-
мезовым «Спартак-Налшы-
кыр» къригъэлащ. 

КъыкIэлъыкIуэ очко зыры-
зыр я ехъулIэныгъэхэм халъ-
хьауэ зэрытемыгъэкIуауэ иужь-
рей джэгугъуэм зэгъунэгъу 
щIы налъэхэм я командэхэр 
зэбгъэ дэкIыжащ.

ЕтIуанэ лигэм и Япэ гупым и 
епщIанэ джэгугъуэм и адрей 
зэIущIэхэм мыпхуэдэ бжыгъэ-

хэр къарикIуащ: «Ротор» (Вол-
горад) - «Динамо» (Ставро-
поль) - 3:1, «Мэшыкъуэ-КМВ» 
(Псыхуабэ) - «ЕсэнтIыгу» 
(Есэн тIыгу) - 2:0, «Форте» (Та-
ганрог) - Чайка» (Песчано-
копскэ) - 0:0, «Алания-2» (Вла-
дикавказ) - «Дружба» (Мей-
къуапэ) - 1:3, «Кубань-Хол-
динг» (Павловскэ) - «Легион» 
(Мэхъэчкъалэ) - 1:0, «Биолог-
Новокубанск» (Прогресс) - 
«Черноморец» (Новорос сийск) 
- 1:2.

КъыкIэлъыкIуэ джэгугъуэр 
«Спартак-Налшыкым» Песча-
нокопскэ щригъэкIуэкIынущ. 
Жэпуэгъуэм и 1-м ди щIалэхэр 
пэщIэтынущ зэхьэзэхуэм щы-
пашэхэм ящыщ «Чайка»-м. 

ЖЫЛАСЭ  Замир.

ЛэжьыгъэкIэ
гъэнщIа  гъащIэ

ДифI  догъэлъапIэ


